
FØREORD OG LITT TIL
For 7-8000 år sidan, då Noreg så smått tok til å få ein folkesetnad på Sør-Vestlandet på jeger- og steinalderstadiet, gror sivilisasjonen opp i Mesopotamia, mellom elvane Eufrat og Tigris, som renn ut i Persiabukta. Landskapa Sumer og Akkad merka seg ut. Kulturen som vaks fram der er det eldste me kan finna av organiserte samfunn. Det vart grave ut sinnrike system av vatningskanalar, som gav grunnlag for matdyrking i så stor stil at matoverskotet kunne overlatast til handverkarar, prestar og handelsmenn. For om lag 5000 år sidan var det i området fleire sjølstendige bystatar, der fyrstane slåst om herredømmet. Skriftteikna vart oppfunne her på denne tida, hjulet var teke i bruk, og spyda hadde fått effektive spissar av kopar. Astronomi og matematikk vaks fram, som dei fyrste av vitskapane. Prestane som studerte vekslinga i årstidene, laga den første kalenderen, slik at bøndene kunne så, planta og hausta til dei beste tidene. I Kina var dei då komne så langt at dei, med deira kunnskapar, kunne rekna ut til dømes tider for solmørkingar.

Me veit etter måten mindre om steinaldertida i Noreg, men så mykje veit me at for om lag 7000 år sidan var det tilnærma industriell tilverknad av økser, spyd og pilspissar, alt av grønstein, på Bømlo. Desse varene er funne att over heile Vestlandet, på andre sida av Langfjella, og jamvel på andre sida av Nordsjøen. Denne grønsteinen er lett kjenneleg, og særeigen for Hespriholmen, som ligg på vestsida av øya.

Sumerane laga seg eit talsystem som bygde på talet 60, ikkje på 10, som hjå oss. Herfrå har me timane sine 60 minuttar, 60 sekundar i minuttet, og sirkelen sine 360 grader. Om lag 2000 år f.Kr. går sumerarane si soge over i Babylon si. Babylonarane bygde vidare på sumerarane sine kunnskapar, og vart framifrå gode astronomar og astrologar, som på den tida var stort sett den same vitskapen.

Også i Egypt hende det mykje på den tida. Egyptarane fann opp sitt eige, brukbare talsystem, og laga ein kalender med 365 dagar. Men altså utan skotårsdag. Noko som førte til store feil over litt tid.

Det er uråd å dela eit år opp i heile dagar, veker eller månader. Det er difor ikkje til å undrast over at ulike folk kom fram til ulike løysingar. Nymånen spela ei viktig rolle når det galdt tidfesting. Det er litt over 29½ døger mellom kvar nymåne. Måneåret (12 syklusar) er 354 dagar åtte timar 48 minuttar og 36 sekundar.

I fleire land kunngjorde styresmaktene tida for måneskifte. I Roma, til dømes, var det ein mann som hadde ansvaret for denne kunngjeringa. På offentlege stader ropa han ut: «Calare». Den første første dagen i månaden vart kalla «Calandae», som er rota til vår kalender. For at månadane skulle høva inn med kalenderåret, skaut dei inn ein ekstra månad når det høvde for keisaren. Men stundom vart det gløymt, med det til fylgje at kalenderen kom langt ut på viddene. Ordninga var alt anna enn tilfredsstillande.

I samråd med egyptarane sette Julius Cæsar, i året 44 f.Kr., inn ein ny kalender, som seinare vart kalla den julianske. Som hjå egyptarane vart det brukt 365 dagar, men det vart skote inn ein dag kvart fjerde år. Heller ikkje denne kalenderen var heilt rett, for etter 128 år var det ein skilnad på éin dag. Likevel vart han nytta fram til då pave Gregorius i 1588 korrigerte kalenderen, slik at året no berre vart 26 sekundar feil, og at det vil gå over 3300 år, før han viser eit døger feil. Den gregorianske kalenderen vart ikkje teken i bruk i Noreg før år 1700. I Sverige venta dei endå 50 år med innføringa.

Då den gregorianske kalenderen vart teken i bruk, vart den julianske eigentleg ikkje brukande. Men mange nytta han nok framleis på eit vis, ikkje minst av di han hadde i seg dei mange både heilage og verdslege merkedagane som endå lever mellom folk. 

Det finst merkedagar som det ikkje er mogleg å merka av på ein vanleg primstav, påske og pinse (kvitsun). Påske er opphavleg ein jødisk fest, til minne om Israel si utferd frå Egypt, om lag 1200 år f.Kr. I den kristne kyrkja har påska fått eit nytt innhald, som tek til med Jesu inntog i Jerusalem palmesundag, innstiftinga av nattverden, og vidare krossfestinga og oppstoda.       

Påska er den eldste av dei kyrkjelege merkedagane. I det andre hundreåret var det stor usemje om kva dagar påska skulle høgtidast. På kyrkjemøtet i Nikaia (Nikea), år 325, vart det vedteke at påska skulle falla på den første søndag etter første fullmåne, etter vårjamdøgeret. Dette er i samsvar med jødane si tidfesting av påskehøgtida. Om dette kan du sjå meir i 2. Mosebok. 

Pinsedagen er den femtiande dagen etter påske. I det gamle Israel var denne høgtida det same som hausttakkefesten. I den kristne kyrkja er det til minne om åndsunderet i Jerusalem, og om kyrkjeskipinga.

Det er eit noko innfløkt reknestykke å finna fram til datoen for påskefullmånen. Til det reknestykket må det brukast gyllental (gulltal). Gyllentalet er årsnummeret i den 19-årige månesyklusen (Metonperioden). Talet kjem fram som rest når årstalet + 1 vert delt på 19. Metonregelen har namnet etter matematikaren Meton, som kring år 400 f.Kr. oppdaga at fullmånen fall på same dato kvart 19. år. Han tok regelen i bruk, for å få orden på den greske kalenderen. Bruken av regelen er litt meir komplisert enn dette, m.a. av di vårjamdøgeret ymsar litt med datoen. Den tidlegaste datoen påskesundagen kan falla på, er 22. mars. Siste gongen det hende, var i 1818. Neste gong vil vera i 2258. 

Den seinaste datoen er 25. april. Siste gongen det hende, var i 1949, og neste gong vil verta i år 2038.

 I den ortodokse kyrkja har dei andre tider for påskefeiringa.

Elles er det å seia at omgrepet «år» har ulike meiningar:

A: Det tropiske året (det synodiske, vår kalender) vert rekna frå då sola går gjennom vårdøgerpunktet, til ho gjer det neste gong, og utgjer 365 døger, fem timar, 48 minuttar og 46 sekundar. 

B: Det sideriske, som er jorda si omløpstid i høve til stjernehimmelen, 365 døger, seks timar, ni minuttar og 9,54 sekundar.

C. Det anomatiske, som er jorda si omløpstid frå eitt solnære (perihelum) til det neste. Det er 365 døger, seks timar, 13 minuttar og 53 sekundar. 

Når så Jorda bruker 23 timar 56 minuttar og 4,09 sekundar for å dreia ein gong rundt sin eigen akse, skulle dette med «år» vera lett å forstå, eller kva? Stundom lyt me setja inn eitt ekstra sekund, som t.d. i 1998, av di Jorda si omløpstid avtar. 

Astronomane har sin eigen kalender, som ikkje treng til korrigering i det heile. Dei går ut frå ein dag i år 4713 f.Kr., som dei kallar dag 0, eller den julianske dagen. Dagane etter denne er nummererte fortløpande, men han er litt for tungvint, og lite praktisk til ålmenn bruk. Elles er det å nemna at det er fleire enn 40 ulike kalenderar i bruk, verda over.      

FASTETIDA

Av di påska ymsar med tida for skuld fullmånen, får det fylgjer for fastetida, som femner om dei sju siste vekene før påske.

Frå dei aller eldste tider, har folk i alle religionar praktisert faste. Det er heilt eller delvis fråhald av mat og drikke, i stuttare eller lengre tid. Det er store skilnader mellom kristendomen, islam og jødane, om kor streng faste som skal påleggjast den truande. Medan den protestantiske kyrkja ikkje har stort anna enn namnet fastetid,  er den katolske kyrkja strengare, med krav om å ikkje eta kjøt i fastetida. Muhammedanarane fastar frå soloppgang til solnedgang i månaden ramadan, som er den niande månaden i det muhammedanske måneåret. Dessutan skal dei stakkars folka vera seksuelt avhaldne om dagen. Som fylgje av at måneåret er stuttare enn solåret, roterer ramadan attlengs gjennom årstidene og kalenderåret. Etter 32 år er ramadan å finna att på same staden i kalenderen vår. 

Fastelavn - etter tysk Fastenabend - som opphavleg var kvelden før fastetida, då folk tok til seg av mat som ikkje var lovleg i fastetida. Med tida vart kvelden utvida til å femna om dei tre siste dagane før. Dagane vart på folkemunne kalla fleskesundag,  fleskemåndag og kvitetysdag.

Fastetida, den lange vårfasta, tek til med oskeonsdag. I gamal tid var det skikk å strø oske over kyrkjelyden, medan presten sa:  «Hugs at du er støv og oske, og du skal verta til støv og oske», jfr. 1. Mosebok. 18,27.

Det å strø oske på hovudet, og laga ei rift i kjortelen, var i Israel teikn på anger og sorg. («Han reiv sund kleda sine», jfr. 1. Mosebok 44,13.)

Mange skikkar knyter seg til fastetida, og somme av dei har opphavet sitt frå førkristen tid. Til dømes gjeld det fastelavensriset, som vart brukt til å risa kvinner, og dyr av hokjønn, for å driva fram grøderikdom. Ein annan skikk var å spenna nakne møyar føre plogen. Med sitt afrodistiske teikn, fòra, skulle ho vekkje åkeren til nytt liv.

Karnevalstida (kanskje av latin, carne vale - farvel til kjøtet) er nemninga på den lausslepte tida som går før påskefasta i dei katolske landa. 

PRIMSTAVEN

Kalenderstaven var kjent i Norderlanda frå førkristen tid. Korleis han var bygt opp, veit me ikkje noko om. Heller ikkje veit me kva glupingar som var oppfinnarane, eller kvar frå, eller korleis han kom til landet vårt. Kan henda var det trælane som var dei første her til lands. For å halda greie på kor mange dagsverk dei utførte, såg dei seg tente med å skjera merke i ein trestav, slik at dei kunne fylgja med i om dei hadde oppfylt arbeidskvota for året. Vegen var då ikkje lang til anna bruk.

Somme forskarar hevdar at primstavnamnet kjem av det latinske primatio lunae - ny måne. I så fall må det vera ei sterk tilknyting til omgrepet gyllental. Sjå over. Kalenderstavar med merking av gyllental ser ut til å vera mest utbreidd i Danmark, og berre sjeldan i Noreg. Primstaven vantar gyllental. I Sverige var det ofte rista runer for sundagane. Seinare vart runane bytte ut med latinske bokstavar, og vart kalla sundagsruner. Andre forskarar meiner at namnet skal vera «rimstav», som går attende til det gamalnorske «rim», i tydinga tidsrekning, noko som er ei svært rimeleg tolking. Uttrykk i den gamle islandske tidsrekninga kan tyda på at kalenderstaven var tufta på månesyklusen. Dertil var han truleg delt opp i femdagars veke. 

Somme stader var det vanleg å forma staven som ein ring av tre, ringstav, eller han vart kombinert med eit manglebrett, som jamt hadde ven dekor. Den mest brukte forma var eit sverd. Til slutt i denne boka vil eg fortelja litt om staselege sverd frå Noregs-soga. Den vanlegaste primstaven i Noreg burde helst kallast messedagsstav. Av di det var langt mellom dei som var lese- og skriveføre, måtte dei lita på munnlege overleveringar. Til å stø opp under minnet, skar dei eit symbol for dei ulike helgenane som dagane var vigde til, eller, om dei då ikkje nytta naturhendingar, som t.d. lauvsprett. Symbola som var tileigna framande helgenar vart, tillikes med namnet, jamt mistydd, og fekk då gjerne tillagt varsel om vêr og vetter. Symbola for dei ulike messedagane har fått ulik skap frå den eine kopieringa til den hi. Ikkje alltid har dei fått klart for seg korleis originalane har sett ut, t.d. bispehuver og bispestavar.

Då trua på Kvitekrist vart innført i Noreg, auka talet på heilage merkedagar med 37. Fleire kom til sidan. I eit land utan tradisjonar for det kyrkjelege, og der berre eit fåtal var lese- og skrivekunnige, måtte det vidfemnande åtgjerder til, for å gjera folk merksame på heilagdagane.

I Gulatingslova, kap. 19, er det fastsett korleis folket skulle verta kjende med dei heilage dagane. «No skal prestane skjera krossar (bodstikke forma som ein kross, slik at det ikkje vert mogeleg å oppfatta han som ei hærpil) føre helgedagane, kvar i si sysle, der han held gudsteneste anten det er i fylkeskyrkje, fjordungskyrkje eller åttungskyrkje. Krossen skal innom kvart hus det ryk av.

Krossen skal kvar mann bera til neste, soframt folk ikkje bur samtuns på ein gard, då skal dei bera han or garden kvar sin gong. Krossane skal fara til vinterhusa, og ikkje til sætrane. Kvar bonde skal ha ansvar for sitt eige hus, at krossen ikkje stoggar der, endå om han eig fleire. Men om han let krossen stogga, då skal han bøta tre øyrar til den presten som skar krossen.

Denne bota fritok ikkje nokon frå å møta til messe. Dei som ikkje kom til messe, vart òg bøtlagde, om ikkje andre straffeformer vart nytta. Dei hadde ingen regress, andsynes han som stogga krossen. Me veit ikkje korleis han såg ut, korkje denne eller hærpila, som vart nytta under mobilisering. 

Nicolaus, kardinalbiskop av Albano, innførte runeprimstaven i Noreg. Også før den tid hadde dei runeprimstav,    som vart avløyst av primstav med latinske bokstavar - sju bokstavar - ein for kvar vekedag, men det var enklare å skjera runer. 

Etter innføringa av kristentrua fekk primstaven, som no var meir for ein messestav å rekna, merke for ymse helgenar, til minne om dei, eller for dei storverk dei stod for. Mange av dei før-kristne festdagane gjorde kyrkja om til heilagdagar. Prestane måtte halda nøye greie på desse dagane, om dei ikkje skulle bøta for å ha gløymt dei. Lova sa ikkje noko om korleis krossen skulle formast ut, eller kor lang tid i førevegen han skulle sendast ut. Det er ikkje, til no, funne noko eksemplar, korkje av  krossen eller hærpila. 

HELGENAR
Helgenane er etter den katolske kyrkjelæra nemninga på heilage menn og kvinner, som etter sin død er gått inn til den ævelege sæla. Dei truande minnest dei som førebilete, ærar og kallar på dei, for at dei skal gå til Gud i forbøn. Bøn, i tyding av tilbeding, kan berre rettast til Gud åleine, og til Kristus. Skilnaden kjem kan henda best fram i høve til dei austortodokse kyrkjene, som ikkje berre ber til helgenane, men òg ber for dei. 

Så tidleg som i Openberringsboka finn me at dei heilage i himmelen ber for den stridande kyrkja her på Jorda. Trua på eit bønesamfunn, ut over tid og rom, vart etter kvart eit grunnmotiv i den austlege kyrkja si gudsteneste. I forteljinga om Polykarp sitt martyrium, i år 155, møter me dei første teikna på dyrking av helgenar. Dagen for deira martyrium minnast årvisst. Det vert stelt vel med gravstadane deira, dei jordiske leivningane, og andre relikviar, var lenge å sjå i kyrkjer, som har namn etter dei. Frå Gregor den store si tid, kring år 600, tok dyrkinga av helgenar til å ta over rollene i den gamle polyteismen (trua på fleire gudar). Gjennom mellomalderen vaks det fram lokale helgenar med sine valfartsstader, til dømes som St. Olav (Olav den heilage) i Nidaros. 

Då åsatrua på 1100-talet vart freista knust i Sverige, overførte kyrkja mange av æsene sine attributtar til ulike helgenar, i von om at folket litt om senn skulle godta det. Kvitekrist var for mange eit noko diffust omgrep. Æsene var ein del av livet deira. Ikkje noko offentleg ombod var i stand til å sletta ut det som dei hadde levd med, i tallause generasjonar. I noko mindre grad vart det tilfelle i Norge med. Men det er rimeleg å rekna med at nordmennene var betre kjende med kristentrua, for skuld det nære sambandet dei hadde med Vesterhavsøyane.

På 1500-talet var det fleire enn 10 000 helgenar. I 1170 hadde kyrkja gjeve paven eineretten til å godkjenna helgenar, men dei lokale tradisjonane synte seg å vera sterkare. Reglane er no strenge. I åra 1588-1972 vart 211 helgenar kanoniserte. I dei seinare år er det kome til fleire, ved at martyrar frå misjonen i Japan, Stillehavs-øyane og Uganda er tekne med. På den andre sida er ei lang rekkje helgenar falle ut. 

Relikvie er latin, og tyder leivning, særleg leivning av helgenar. Det kan òg vera ting som ein helgen har eigd, eller hatt med å gjera. Det vert hevda at eit relikvie har ei undergjerande kraft. 

Slik kyrkja på Jorda har sitt hierarki, er det òg mellom dei heilage i himmelen: Øvst står jomfru Maria, etter henne kjem apostlar og evangelistar, martyrar og kyrkja sine lærarar og førebilete. Helgenane vert guddommelege hjelparar, ofte med sitt spesielle virkefelt, som til dømes Josef for tømmermennene, som i 1937 fekk auka ansvarsområde, ved at han òg vart tillagt arbeidarane, slik at Josef sin minnedag vart 1. mai. 

Protestantar, og til dels katolikkar, har kritisert helgendyrkinga på det folkelege planet. Dei har, etter mi meining, tapt av syne det verdet dyrkinga har hatt på det psykiske planet. Tru, tilbeding og vyrdnad kan ha ein terapeutisk verknad på eit stressa sinn. Helgenane vil truleg framleis ha sin rettkomne plass, både i den folkelege og i den offisielle teologi.

DEI VANLEGASTE FASTE MERKEDAGANE

Januar


1, 6, 11, 13, 20, 25

Februar


2, 3, 5, 22

Mars


12, 17, 21, 25

April


14, 16, 25, 29

Mai


1, 3, 15

Juni


17, 24, 29

Juli


2, 8, 10, 20, 22, 25, 29

August


3, 10, 15, 24

September

8, 14, 21

Oktober


7, 14, 21, 28

November

1, 11, 23, 25, 30

Desember

4, 6, 8, 13, 21, 25.

HELGEDAGAR SOM TEK TIL MED NONSHELG
Helga tok til dagen i førevegen klokka 15. Dagane vart fastsette av Olav Haraldsson den heilage, og biskop Grimkjell. Arbeid på desse dagane vart straffa som sundagsarbeid. Seinare har nonshelga falle bort på mange primstavar, medan andre har kome til. Det er ikkje til å undrast over at det gjekk i surr for mange. Det var endåtil stavar som ikkje hadde nonsmerke i det heile. Nonsmerket er den litt forlengja, noko bakoverpeikande dagstreken på primstaven. 

Jonsmesse (Jonsok)


24. juni

Petersmesse



29. juni

Seljumannsmesse


8. juli

Jacobsmesse



25. juli

Olavsmesse (Olsok)


29. juli

Laurentiusmesse (Larsok)


10. august

1. Marimesse



15. august

Bartholeumsmesse (Barsok)

24. august

Matheusmesse (mattismess)

21. september

Michaelsmesse (mikkjelsmess- Mikeli)
29. september

Alle heilage si messe (Helgamess)

1. november

Andreasmesse



30. november

Thomasmesse (Tomas bryggar)

21. desember

HALVHEILAGE DAGAR

Halvhelg, slenghelg, prikkedag, minningar er nokre av nemningane på ti eldre helgedagar som vart avskipa i 1770. Dagane var: 3. juledag, 3. påskedag, 3. pinsedag, 13. dag jul, jonsokdag (24. juni), mikkjelsmesse (29. september), helgemesse (1. november), marimesse (25. mars), syftesok (2. juli) og Maria reinsing (2. februar). I mange generasjonar, langt opp til våre dagar, let folket vera å utføra noko arbeid på desse dagane. Desse helgedagane sat fast i ålmugen i lang tid etter avskipinga. 

Seinare tok folk til å gjera ymse småarbeid, jamvel om tenarane skulle ha dagfri.

NORRØNE MÅNADSNAMN

Historikaren P.A. Munch har kome fram til dei eldste norrøne månadsnamna. Samanhalde med våre namn, ser dei slik ut:

1. Gaukmånad, eller Harpa

14. april til 13. mai

2. Skerpla



14. mai til 12. juni

3. Solmånad



13. juni til 12. juli

For å få året til å gå i hop med månadane, skaut dei her inn fire aukenætter.  




4. Heyonnir



17. juli til 15. august

5. Tvimånad



16. august til 14. september

6. Haustmånad



15. september til 14. oktober

7. Gormånad



15. oktober til 13. november

8. Ylir




14. november til 13. desember

9. Mørsugr



14. desember til 12. januar

10. Thorre



13. januar til 11. februar

11. Gjø eller Goe



12. februar til 13. mars

12. Einmånad, Kvina eller Krikla

14. mars til 13. april

I Den yngre Edda er det brukt andre namn.

Våren vart rekna frå 21. mars til 20. juni

Sumaren vart rekna frå 21. juni til 22. september

Hausten vart rekna frå 23 september til 21. desember

Vinteren vart rekna frå 22. desember til 20. mars
VINTERHALVÅRET

OKTOBER

Oktober tyder den åttande, og var den åttande månaden i den gamle romerske kalenderen. Hjå oss er han den tiande, men har ikkje fått nytt namn likevel. 

14.10    Første vinternatt. 

Gormånad tek til.

St. Calixtusmesse. Til minne om martyren pave Calixtus I, som var pave i åra 217-222.

Ei av katakombane i Roma er kalla opp etter han. 

Faredag for dei som hadde teke teneste, eller leigd jord eller hus, men husmannstilhøvet måtte då vera oppsagt innan 29. september året før.

Alt som skulle verja mot vinterkulda, måtte no vera i hus. Var det godt vêr den dagen, vart det ein god vinter.

Merke: Pavehue, hanske eller vott.

16.10
St. Gallus 

Død ca. 645. Irsk misjonær som virka i Frankrike og Sveits. Skipa eit einebuarlag ved Bodensjøen, der klosteret St. Gallen seinare vart bygt.

Munnhell: Hogg opp din vinterved før snøen fell ned.

Merke: Bispehuve, nedfalle tre som kviler på rotstubben. 

18.10
Lukasmesse.

Luce evangelistae. 

Til minne om evangelisten Lukas. 

I Danmark kalla dei dagen Lukas Vådmand, av di det er mest regn på denne tida av året. Dei trudde at syndfloda fann stad i oktober/november.

Merke: Slaktarbenk, okse, kross

21.10
Jomfrudagen. 

Ursule virginis

Etter St. Ursula, ei engelsk prinsesse som skal ha stått i brodden for 11 jomfruer som valfarta til Roma. Talet vart sidan til 11 000, for skuld mistyding av romertala. På heimvegen tok hunerane henne til fange i Køln. Dei ti andre vart snøgt drepne. Ursula vart tilboden giftarmål. Ho avslo, og vart drepen ved at mange piler vart 

skotne i bringa hennar. 

No skulle skipsferdsla langs kysten vera slutt.

Merke: Palmegrein, pil, kvinne, ring, skip på land, ein kvelvd båt, eller ei krone.

23.10 
St. Søren

 
(Severinus av Bordeaux)

Han er berre nemnt, utan nærare omtale, i helgenkalenderen.

Merke: Kross

23.10 
St. Crispinus

Crispinus og Crispisianus var to fornemme italienske brør, som stal frå den rike garvaren, og laga sko til dei fattige. Herfrå kjem uttrykket «crispiniader», som går ut på velgjerningar på andre sin kostnad. Om deira martyrium seiest det at dei vart halshogne etter fæle pinsler. Han er skomakarane sin vernehelgen.

Merke: Øks

28.10 
Fyrebod 

Simonsmesse, Apostlane Simon Zelotes og Judas Taddeus. Førebod om at det snart kan ventast sledeføre. Også kalla «To-apostel-messe». Dei skal ha vore misjonærar i Persia, då Simon døydde som martyr under keisar Trajan, i året 107. Simon er vernehelgen for tømmerhoggarane.

Munnhell: 

Vinternatt må du meg venta

helgamess kjem eg visst.

Men kjem eg ikkje før Mortensmess (11. november),

so bøyer eg bar og kvist. 

Merke: Mange ulike merke, men oftast ei slede, eller dobbel kross.

NOVEMBER
Den niande månaden hjå dei gamle romarane, men den tiande i dei nye kalenderane deira. Resten av Gormånad, og om lag 2/3 av den fylgjande Ylir. Ylir kjem av jul, av di ein då budde seg til den eigentlege julemånaden. Det var ikkje uventa om ein no opplevde flaum. Kom ikkje flaumen no, kunne det dryga ut med vinteren, og flaumen kom fyrst om våren. 

01.11 
Helgamesse.

Commenmoratio omnium sanctorum

Allehelgensdag. Alle heilage sin dag. Innstifta i år 610. 

Opphavleg messedag for alle helgenar som ikkje hadde fått sine eigne messedagar. Pave Gregor IV (827-844) fastsette datoen til 13. mai. I 1770 vart dagen lagt til første sundag i november. Det er vanleg å tenna ljos på 

gravene - ein skikk som har halde seg frå før reformasjonen. På mange primstavar er merket ein båt med segl som symbol for den kristne kyrkja, på andre stavar er det ein båt med kjølen opp, for å minna om at no er det slutt med den vanlege skipsferdsla langs kysten.

Merke: Brett med mange krossar, eit kyrkjebygg, båt med kjølen opp, ei opprekt hand eller ei bok.

02.11 
Sjeledagen

Til minne om alle som døydde i den heilage trua. Innført av abbed Odilo, i året 998. Lite brukt. Messedag for dei døde som ikkje kunne betala for ei sjelemesse ved gravferda, og som difor framleis var i skirselden. 

Mange stader åt dei gås denne dagen, og tok varsel av brystbeinet til gåsa: Kvite flekker sa snørik vinter, brune flekker varsla frost. Fremste delen gav varsel om dagane fram til jul, medan bakre delen varsla om dagane etter. 

Merke: Fleire menneskebilete

09.11
 Klungerkronefesten
I den norske kyrkja vart dagen halden til minne om at ein torn av Kristi tornekrone kom til Noreg. Han kunne sjåast i Apostelkyrkja i Bergen frå 9. november 1274.

Merke: Klungerkvist. Lite nytta

11.11 
Mortensmesse.

 
St. Martinus biskop, Marthui epscopiconfessus. Martin av Tours, 316-397.

Også kalla Bjørnekvelden, av di bjørnet no gjekk i hiet, og låg der til 25. mars.

Om biskop Martin er det sagt at då folket, mot hans ynskje, ville gjera han til biskop, gøymde han seg mellom ein flokk gjæser. Difor gåsemerket. 

Ei anna legende går ut på at fiendar var på leit etter biskop Martin, for å drepa han. Difor freista han å gøyma seg mellom ein flokk gjæser, men gjæsene snadra, slik at han vart funnen, og teken av dage. Han er vernehelgen for soldatar, tiggarar og husdyr. Det tykkjest å vera slik at det i førkristen tid var vanleg å eta gås på denne tida. Mange stader åt dei i staden svinekjøt. Å halda gris var heller ikkje uvanleg. 

No laut ein slakta alt som ikkje skulle vinterfòrast.

Merke: Gås, gris, bispehuve, bispestav eller staup. 

13.11 
Bricciusdagen

St. Briccius, eller Brixius, var messedekn hjå Martin, og fylgde etter han i bispestolen. 

Merke: Bispestav. Lite brukt

19.11 
Sancta Elisabet

Ungarsk kongsdotter, gift i Thüringen. 1207-1231. 

Merke: Hestesko. Lite brukt hjå oss.

20.11 
Emund konge
840-870. Pint til døde av vikingar. Ikkje kanonisert, men vert halden som høgheilag. Det engelske kongehuset sin vernehelgen.

Merke: Stong med kløft, til å hiva opp høy eller halm.

21.11 
Jomfru Maria

Minnedag om at ho, tre år gamal, vart ført til tempelet av foreldra, Joacim og Anna. Ei legende vil ha det til at vart verande i tempelet til ho var 14 år.

Merke: Hovud med krone og stråler - lite nytta - krone, sverd.

23.11 
Klemetsmesse 

Pave St. Clemens, 92-101. Klemet kyrkjebyggjar.

Det var 14 pavar, og to motpavar, med dette namnet. Dagen er vigd til Clemens 1, som vart bunden til eit anker 

og drukna. Clemens I, også nemnt som Clemens Romanus, var andre eller tredje etterfylgjaren til apostelen 

Peter, som pave i Roma. Rett omsett tyder namnet blid eller spaklynd. Men folket her tydde namnet som å klemma eller klypa, og kalla dagen «Klemet klyp i fu», for no måtte det sparast på maten, særleg til borna, slik at dei kunne setja større pris på julematen. Sume stader vart dagen kalla «Klemet saudskjær», av di sauene måtte sleppast til vêr. Dagen vart nokre stader kalla «Båtsok», for båtane måtte dragast opp for vinteren no. Han er nemnt i NT (Det nye testamentet). I innlandet kunne ein no venta «gnallefrosten». 

Merke: Kyrkje, anker eller pavekrone.

25.11 
Karimesse 

Sancta Katharina av Alexandria, død ca. 305.

Den heilage Katharina skal ha lide martyrdøden under keisar Maximinius. 

Dagen vart òg kalla Kari Vasskar, eller Kari med rokken, av di ho spann ljoseveikar til jula. Andre stader kunne dagen kallast Mass mjølbinge. Først vart ho lagt på steiler og hjul, men ved eit under vart hjulet øydelagt.

Hjulet på primstaven, som viser til dødsmåten, vart tolka som rokkehjul. Vernehelgen for møyar (jomfruer), og for dei med hovudverk. Er vêret klårt den dagen, vert det fine julelys. 

Merke: Krone, hjul, rokk, sverd, mjølbinge med tre rom for graut, suppe og mjøl, tønne eller palmegrein, steile. 

30.11 
Andreasmesse  

St. Andreas, Anders fiskar, trytrekrok.

Minnedag for apostelen Andreas, bror til aposten Peter. Legenda seier at han vart nagla til ein liggjande kross, Andreas-krossen. Krossfestinga skal ha funne stad i Patras, i Sør-Hellas. St. Andreas er vernehelgen for fiskarane. 

No var det tid for å fiska julefisken. Opphavleg var fiskekroken symbolet for menneskefiskaren. Trevyrkje som det skulle arbeidast med neste vinter, måtte no setjast til tørk. Vêren skulle ikkje lenger haldast borte frå smalen, og det var høveleg tid til å setja ut revesakser.

Merke: Skeiv kross (Andreas-krossen), fiskekrok, fisk.

DESEMBER

Deci - Den tiande månaden hos romarane, den tolvte hos oss. Første helvta femner om månaden Ylir, den som førebur jula.  Den fylgjande månaden, som varde til midten av desember, vart kalla Hrutrmánadir eller Mørsugr, feittsugar, som varde til midten av januar.

01.12 
St. Eligius eller St. Elvi

Ein gullsmed og myntmeister i Paris, som seinare vart biskop i Noyon. Han vart kjent for å utføra store mirakel. 

Han er gullsmedane sin vernehelgen.

Det er uvisst om han har hatt noko merke på nokon primstav i Noreg.

04.12
Barbromesse  

St. Barbara. Barbrodøgera.

Dagen er til minne om den heilage Barbara, frå Nikodemia i Tyrkia. Då ho vart kristen, skal far hennar ha stengt henne inne i eit tårn, før han utleverte henne til styresmaktene. Ho vart mykje pint før ho døydde som martyr, i år 240 eller 306. Nokre stader heiter det at det var faren sjølv som halshogde henne. Sancta Barbara 

vart påkalla ved uvêr. Ho var vernehelgen for artilleriet, og for alle som var redde for ein vond og brå død. No måtte det takast til med spøting og spinning av klede for jula og vinteren. 

Merke: Kross, tårn, sverd, lenkje, grein, slede, sol eller rokk.

06.12 
Nilsmesse Nikulsmesse,

Nils Skinngnikkar

Den heilage St. Nicolaus av Patera, nr. 2 i det himmelske hierarkiet, skal ha vore biskop i Myrea, Lydia i Vesle-Asia (Tykia). I sin ungdom redda han tre ungjenter frå å verta skjenda, ved at han kasta tre gullklumpar inn til den fattige faren deira. Han var vide kjent for å vera gavmild. Han var med på det velkjente kyrkjemøtet i 

Nikaia (Nikea) i året 325. Nicolaus døydde i året 350. Frå han har me julenissen, eller Sancta Claus. I folketrua er St. Nicolaus den same som åsatrua sin Odin, som i dagane før jul reid kring på ein kvit hest, og vart nemnt som skremsle for borna. 

Det er vel òg ein samanheng med julegeita.

St. Nicolaus er vernehelgen for borna, sjøfarande, fiskarar og bakarar. Han er Russland sin nasjonalhelgen. 

No måtte det lagast nye sko, om dei skulle verta ferdige til jul.  Det vart festa med gåver, spel, dans og drykk.

Merke: Bispehuve, krumstav, hjul, orm som bit seg i halen. I eldre tider hadde runestaven sitt nyårsmerke her.

08.12 
Mariamesse 

Maria Ventedag Conceptio Mariae.

Maria hadde rekna gale med omsyn på å føda Kristus. Han kom først 2½ veke seinare. Denne tida vert kalla ventedøgera. På denne dagen skulle kvinna som gjekk med barn be Jomfru Maria om god utrekning. Tidbolken vert òg kalla fiskardøgera. 

Kleda skulle vaskast, so dei var reine til jul, og juleølet måtte bryggjast no, om det ikkje alt var gjort.

Merke: Mariakrone, kanne, fiskenot, kross, blom.

09.12 
Sancta Anna 

Jesu bestemor.

Både 26. juli og 9. desember er i den katolske kyrkja minnedag for Jomfru Maria si mor. Anna skal ha vore fødd i Betlehem, og vore gift med ein mann av juda-stamma. 

Tida frå denne dagen, og fram til 21. desember, vert kalla timbrebytet. No måtte bryggjesåane tettast.

Ordspel: Har du fyrst både mjøl og sul, lag no malt og øl til jul.

Merke: Kross, grein, kanne, kvinnehovud, tappen i eit rysteså. (Det er eit kjerald til å ha meiska (rosta) malt i.) 

13.12 
Lucimesse. 

St. Lucia.  Lussinatt. Lussi Langenatt. Lusifernatta. Magnusmesse. Mongsmesse (Det siste lokalt i Nordhordland)

Minnedag for den heilage Lucia, frå Syrakus på Sicilia. Ho var kristen, og hadde sett seg føre å leva som jomfru. Det vart sagt at då ho nekta å gifta seg, vart ho meldt, og skulle førast til eit bordell. Men korkje 1000 mann, eller mange oksar, makta å lea på henne. 

Så vart det gjort freistnad på å brenna henne, men bålet ville ikkje fatna, jamvel om det vart dynka med olje. Det enda med at ho vart drepen med sverd. Dette skal ha gått føre seg under keisar Diokletian, i år 304, natt til 13. desember. Lussinatta vart rekna som den lengste natta i året. Det var mykje overtru som knytte seg til denne natta. Troll og tussar var ute og gjekk, folk heldt seg inne. I Setesdalen meinte dei at åsgardsreia (Lussiferda) fór denne natta. 

I Sverige har Lussinatta vorte feira i uminnelege tider. Kring 1970 vart det meir og meir vanleg å feira henne i Noreg òg. St. Lucia er vernehelgen for blinde og for bønder, mot brann og mot auge- og halssjukdomar.

Denne dagen var ein viktig vêrvarslingsdag. Det er 12 dagar att til jul, og ein kunne slik spå vêret for kvar av dei 12 månadane i nyåret. Dei gamle trudde at sola snudde denne dagen. Det skulle òg vera slik at vatnet i elvane vart til vin nett då sola snudde, horna på kyrne snudde seg hin vegen, og mykje anna rart.

Nokre stader på Vestlandet vart dagen kalla Magnusmesse, etter den heilage Magnus Orkenøyjarl, som vart kanonisert 1. desember 1135.

Merke: Kross, lys (kyndel), ullsaks (opphavleg ei gloande tong som dei klaup Lucia med), lysterjern, øks, kanne, fisk, bål, oppreist skipsbjelke, med krok i øvre enden. (Om ullsaksa er det å seia at ho òg vart nemnt som «skjæra», av di sax var omgrepet for eit stutt, tvieggja sverd.)

16.12 
Imbredagen

Mellom Lussinatta og Tomasmesse kom imbredagen, temperdagen eller kvatemperdagen, som dagen vart heitande i Noreg. Frå imbredagen, onsdag etter Lussi, og til neste onsdag, vart kalla imbreveka, og fjerde sundag i advent vart kalla imbresundag. Kvatemberdag (av latin quattuor tempora - fire tider). Imbredagar var det òg føre påske, jonsok og mikkjelsmess. Det var påbode med særskilt faste på imbredagane, onsdag og torsdag, eller fredag og laurdag.

Ingen kjende merke

21.12 
Tomasmesse 

St. Thomas, Tomas Bryggjar, Tomas med bøttene, Bryggjardøgera, Kakelinna, Lefsetøyren.

Apostelen Tomas, Tomas tvilaren. Mest kjent for sin tvil om Jesu oppstode. Han måtte få leggja hendene sine på Jesu sår, før han trudde. Han gjorde misjonsreiser til  Malabarkysten i India og til Sri Lanka (Ceylon tidlegare).

Den nestorianske kyrkja reknar Tomas som grunnleggjaren, og har teke vare på namnet hans, ved å kalla seg Tomas-kristne.

Tomas med bøttene, eller Tomas med tønna, skulle minna om at det var tid for oppskoke. Ølet vart fylt i tønner for klåring. 

Det var vanleg at grannane samla seg for å vera med på oppskoka, og smaka på ølet. Det vart kalla imbrerunn. Rusen ein fekk då vart kalla skokebolla, skokedrykken eller joleskåka. Etter oppskoka, skulle øltønna sponsast. Frå tid til annan vart det nok sidan tappa både ei og to skjenkjer øl, både for å smaka, og for å sjå til at ølet ikkje hadde tapt seg - sponsedrykken. Etter kvart som det minkar på heimebrygginga,. er det fåre for at denne forma for sosialt samkvem fell bort. Var det klårt og fint vêr denne dagen, skulle det verta slik resten av vinteren. 

Merke: Kross, hand med rake fingrar, tønne, to furugreiner, med kvistar i kross i toppen, klokke, øks

22.12 
Vintersolsnu

Solhov, Japetus eller Jafet, som var yngste son til Noa. 

Merke: Sol

23.12 
Torlaksmesse

Tollaksmesse, vesle julekvelden. Sjursmesse. Torlak var biskop på Skålholt, Island. På Vestlandet, Nord-Noreg og ikkje minst på Island, vart han dyrka som ein helgen. No var det julevasket det stod om, både for hus og folk. For husreingjeringa brukte dei ein reiskap som dei kalla skrapestong, som var ei stong med ein sopelime, 

og ein halmvisk i eine enden, for å skrapa laust gyv og anna, frå vegger og tak i røykstovene.

So vaska dei vegger, tak (himling), bord og benkjer. Etter at dette var gjort, bar dei inn store laugarkar, og lauga seg. Då dette var gjort undan, kunne dei ta på seg reinvaska eller nye klede, og fjelga seg til julehelga. Folk måtte halda seg innomhus, for ute var det strid mellom gode og vonde makter. 

Julehelga er den, av dei gamle førkristne festane, som har vore mest utsett for omskiping og brigde av innhaldet, men som likevel har halde seg, som den største av høgtidene. Frå fyrst av var ho ei tilskiping for dei avlidne sine ånder. Både jotnar og haugfolk var sterkt bundne til julehelga. Mange av folkevisene våre har motiv frå striden mellom dei gode og dei vonde maktene, mellom ljos og mørkre, mellom djerve kjemper, jotnar og bergtroll. 

Medan setesdølane ottast åsgardsreia på Lussinatta, meinte storparten av landet elles at åsgardsreia var ute mest ved dette belet, og i julemørkret hadde dei vonde vettene fritt spel. Det galdt å verna seg, så godt som råd var, mot dei vonde maktene. Difor måtte dei stå på god fot med dei gode. Inga anna høgtid har hatt så mykje å seia for samhaldet i huslyden, heimen og ætta. Gjennom tallause generasjonar har tradisjonen stått ved lag, jamvel om opphavet for lengst er gått i gløymeboka for folk flest.

Merke: Skrapestong med sopelime og halmvisk, kross.

24.12 
Julaftan  

Natalis Christi  - Kristi fødsel
Det var, og er, vanleg å tru at Kristus vart fødd litt føre, eller like etter midnatt. Denne dagen laut alle halda seg heime. Skikken vert framleis halden i hevd i mange bygder. 

Mangt eit arbeid vart utsett til denne dagen, av di dei hadde tru på at det fylgde særs lukke med det då. Kvinnene hadde gjort seg ferdige med det meste av kleda, slik at det berre stod att nokre band, eller hekter, som skulle festast.  Mannfolka hadde lagt eitkvart av jern eller tre til sides, slik at det høvde å gje den siste finpussen no, slik at det fylgde meir lukke med arbeidsstykket. 

I kveldinga skulle tjørekrossen malast over alle dører, for å halda vekke dei vonde vettene, og dei skremelege trollkjerringane. 

Jamvel feet vart krossa. Dyra skulle ha ein godbit, t.d. eit fint lauvkjerv eller høyfang, som dei hadde hegna om til dette bruket. Julaftasteika, som var det feitaste av siste slaktet, vart ete då, og sjølvsagt måtte juleølet drikkast. 

Julafta, og i mange andre høve, var det plikt å drikka seg rusa, ein skikk som er både urgamal og religiøs. Dette endra seg i siste helvta av 1800-talet, då fråhaldsrørsla tok til å gripa om seg.  Då vart det etter kvart synd, ja stor synd, å smaka alkohol. Seint om kvelden åt dei kveldsmaten i ljoset til dei finaste kjertene - talgljosa.  Maten måtte stå på bordet gjennom natta, då var det snarare å verta ferdige til ottemessa juledags morgon. I farne tider hadde dei også ein annan grunn - det var for å godgjera huldrefolket og tuftekallen.

Merke: Lur

25.12 
Juledag  

Natalis Christi
Minnedag for Kristi fødsel. Del var ålment, like opp til våre dagar, at ein skulle halda seg heime. Det er ein god skikk, som diverre vert meir og meir sjeldkomen. Dei åt omframtbitået i otta, drakk og song gjerne dette omkvedet: «Drikk med måte, syng for Krist, som fria folk frå vonde list.»

Dyra fekk òg eit omframt måltid. På det jamne vinterfødde dei fleire dyr enn dei burde, etter fôrmengda dei hadde. 

Dagen hadde mange varsel for vêret, avlinga og fisket, om krig, fred og kjærleik. Vår juledagen klår, vart det godt år. Det skulle ikkje utførast pliktarbeid i romhelgane (mælsdagane).

Merke: Kross, stjerne, eitt eller to drikkehorn, ljosestake, hjul, sol, reivebarn, øltønne, krybbe. På mange primstavar rakk øltønna eller drikkehornet ut i nyåret, på somme like til trettandedagen. 

26.12 
Andre juledag.  

Staffansdagen

Minnedag etter St. Stefanus, den første som vart martyr ved at han i Jerusalem vart steina i hel av jødane.

Det var skikk at ein tidleg om morgonen fór omkring i grenda, med mykje ståk, og rikeleg med drykk. Om kvelden var det gjestebod med dans og drykk, medan borna gjekk julebukk.

Merke: kross

27.12 
St. Johannes    

Jonsmesse.

Minnedag for apostelen og evangelisten Johannes.

Merke: Ørn, den udøyande.

28.12 
Barnedagen. 

Til minne om dei uskuldige borna i Betlehem, som vart slegne i hel av Herodes.

Merke: Halv kross og ris, kross, drikkehorn, dubbelkross.

29.12 Thomas á Becket 1118-1170 England  
Kong Henrik II sin kanslar, erkebiskop av Canterbury.

Etter utnemninga til biskop kom han i opposisjon til kongen, ved at han forsvarte kyrkja sitt sjølvstende andsynes monarken, som sjølv ville vera den øvste leiaren når det galdt kyrkja. I 1164 fekk kongen trumfa gjennom ei lov om at geistlege skulle dømast av verdsleg rett. Becket nekta å godkjenna denne lova, og

lautdifor røma til Frankrike. Dei vart forlikte att i 1170, og han drog attende til England. Striden tok seg oppatt.Etter ei lite gjennomtenkt ytring av kongen, drog fire riddarar til Canterbury, og drap Becket i trappa opp 

tilhøgaltaret, om kvelden, 29. desember 1170. Drapet vekte stor merksemd i heile Vest-Europa. Etter ei tid tok det til å gå gjetord om mirakel ved grava hans. Becket vart kanonisert i 1173. Kongen gjorde då offentleg kyrkjebot ved grava hans. Katedralen ved St. Thomas si grav vart England sin nasjonalheilagdom. 

31.12 
Sylvester.  

Pave i Roma, død 320.

Han underviste keisar Konstantin den store i kristendomen, og døypte han. 

Merke: Hjul, timeglas, for å minnast året som no er til ende.

JANUAR

Januarius er den fyrste månaden i året i den julianske/gregorianske kalenderen. Janus var ein av gudane i Roma. Han er avbilda med to hovud eller andlet. Namnet kjem av det latinske janua, som tyder dørvaktaren. Ein port på torget i Roma er vigd til han. Porten var stengd i fredstider. Janus var gud for all byrjing - inngang. Kvar fyrste dag i månadane, og heile januar, var vigd til å æra han. Januar er slutten av den gamle månaden Mørsugr - feittsugaren - og 2/3 av Thorre. 

Namnet kjem truleg av guden Tor. Somme trur at det kjem av det gamalnorske ordet Dverra, som kjem av å minka. På Island har dei framleis ein tradisjon i januar, då dei feirar torrablotet - blotet for Tor. Det er vel den einaste staden dei med hugnad et surhå (pigghå), og drikk eit brennevin dei kalla for Svartedauden, - (uff).

01.01 
Nyårsdag 

Jesus vart omskoren.

Nyårsdagen gav varsel for det komande året, både for vêr og liv.

Merke: Drikkehorn, kross, kniv, timeglas, hjul, kyrkjebygg

05.01 
Tolvte dag jul 

Då drakk dei «Tolvterus»

Ingen kjende merke

06.01 
Trettande dag jul 

Epiphania domini (latin: Herrens openberring)

Heilage tre kongars-kvelden, gamle juledag og nyårsdag i kyrkja. Den siste dagen i romhelga (melsdagane).

Dagen var vigd til dei tre vismennene frå Austerlanda (Babylon ?, der mange jødar vart buande, etter at fangenskapen var over), jamfør 4. Mosebok 24,17; Mat. 2,3 flg., Openb. 22.16.

I Bibelen er vismennene namnlause, og ikkje talgjevne. Legendenamna Kaspar, Melchior og Balthasar, som kom for å tilbe Jesusbarnet i Betlehem, er av nyare dato. Den katolske kyrkja kallar dagen for Herrens openberringsfest. Borna kledde seg ut, og gjekk frå hus til hus og song. Det gjer dei mange stader også i dag. Dette er truleg restane av ein urgamal skikk frå førkristen tid. 

Mange stader tek dei no til med dette frå annandag jul, og held det gåande, kveld etter kveld, i lang tid. Soleis er skikken komen ut or lage, og vekkjer stor mishug.

Merke: Tre-arma ljosestake, kyrkjeljosestake, tre krossar, stjerne (leiarstjerna), tre menn, tre kroner.

07.01 
Eldbjørgdagen 

St. Knud, avfaredagen (Lavard, han som vaktar brødet).
Somme stader var denne dagen kalla trettandedagen. Knud var jarl av Sønderjylland, og var kjent for kristningsverket mellom vendarane. Han vart myrda av syskinbarnet, Magnus Nielsson, i Haraldsted, i nærleiken av Ringsted, den 7. januar 1131. På staden der han vart drepen, kom det fram ei kjelde med undergjerande vatn. Det vart reist eit kapell der, og Knud vart kanonisert - utropt til helgen, i 1169.

Avfar tyder avskil, velfar. No var det slutt på juleveitslene. (-gjesteboda). Trettandeknut jagar jula ut, seiest det framleis. Det vart drukke Eldbjørg-minne, med mange ritual. Det er rimeleg å tru at dei gjorde det for at sola hadde sigra over mørke og kulde, jamvel om den kaldaste tida stod att. Også på denne dagen tok folk varsel i drikkekaret for det komande året. Eitt av dei mange varsla måtte vel slå til. Det var skikk å «bjørga» elden, dvs. å berga seg mot eldsvåde (eldsfåre) seinare, mellom anna ved å sløkkja elden på åra denne dagen. Dei som hadde vore gjester i julehelga var no farne, og husfolket gjorde ende på det som var att av mat og drykk, og kasta leivningane på elden, medan dei sa: «So høgt min eld, men ikkje høgare og heitare hell».

Mange trudde Eldbjørg-dagen måtte vera til minne om ein eller annan helgen. Dei gamle fedrane våre hadde ikkje alltid klårt for seg opphavet til dei mange skikkane. Difor kan ein rekna med at dei sette føremålet med festane slik det høvde best for dei sjølve. Umedvite låg det att mykje av skikkane frå førkristen tid, som soleis fekk ny drakt. 

Merke: Klokke, svipa (pisk), kross

08.01
St. Knud 

Knut med ljåen

Merkedagen vart flytta til 10.07. Knud den heilage, dansk konge 1040-1086, vart myrda av Sven Estridson. Sjå elles under St. Wilhelm, under 06.04.

10.01 
St. Paulus frå Theben.

Han er berre nemnt i helgenkalenderen.  Teben er i Egypt.

11.01 
Brettemesse  

Brictiva, brættifa, brættifumesse, brokkmesse.

Sancta Brictiva var truleg av angelsaksisk ætt. Fanst det enno noko att, skulle alle matleivningar frå jula brytast opp, og kokast i ei og same gryta. Var juleølet drukke opp, skulle det bryggjast nytt, og bedast til gilde. Dette gjestebodet vart kalla «pumpegilde», og rusen ein då fekk, kalla dei «snipperusen». Denne dagen skulle ikkje 

hesten arbeida, for i så fall ville han bryta eit bein. I Trøndelag vart det lenge halde messe for St. Brictiva, ei av dei få messene som er nemnte i Gulatingslova. Det ligg nært å tru at opphavet til namnet er å finna i den keltiske guddomen Bergid, og er soleis ei arv frå førkristen tid. 

Merke: Kross, hest, øks, bispestav, boge, pil.

12.01 
Midvinterdagen  

Høggenatta. Midtvinter
I førkristen tid var han dagen då julefestane tok til. Dissablót eller torrablót varde til 15. januar. Bjørnen strekkjer seg, og snur seg i hiet. 

Merke: Prikkar, som skal tyda snø.

13.01 
Tjugandedag jul.  

Heilage tre kongars oktav, og epiphania St. Hillarius, St. Hillari kveld.

Kring år 1250 var namnet gisladag, og om lag 1328 kalla dei han attundidagr. Nokre stader var dagen vigd til St. Knud, og kalla han Julevippen: Trettandedagknut jagar jula ut. No var jula heilt slutt. Sjå nærare om dette i etterordet. Hilarius, 315-367, var biskop av Paitress i Frankrike. Han skreiv mange bøker, også mot ei 

trusretning som vart kalla arianismen. 

Mange stader hadde dei hestetevlingar, hestekampar og kappkøyring, noko som hang att etter det førkristne midvintersblótet, og ein fest som var vigd til Njord og Frøy, for fred og årsgrøde. I Håkon den gode si saga seiest det at midvintersblótet varde i tre netter. 

Merke: Drikkehorn (det var slutt på ølet), boge, øks, tre kongehovud, klokke.

14.01.  
Byrgarsokkå  byrgjaroka,

St. Felix

Felix III. Pave 483-493. Kjempa djervt for Nikea-trua, og var sterkt imot den monofysittiske politikken til keisar Zeno. 

Det var mykje ufred mellom dei ulike pavane og motpavane. Det var fem pavar med dette namnet. Men berre Felix III vart kanonisert. 

Det var vanleg at det no skorta på vinterfôret. Difor drog dei heim lauvtregreiner, som vart skava til fôrdryging.

Merke: Tjukkgreina lauvtre, bispestav.

17.01 
Antonsmessa. 

Eremitten St. Antonius

Antonius var fødd kring år 250, i Koma i Egypt, av velståande, kristne foreldre. Då han var kring 20 år, gav han alt han eigde til dei fattige, og drog ut i øydemarka, for å leva som einebuar. Gjetordet om han fekk mange til å gjera det same, og det vaks fram ein stor koloni av einebuarar der han heldt til. Han døydde i 356, over 100 år gamal. Han er halden for å vera den som grunnla munkevesenet, jamvel om måten å leva på ikkje var ny. Livet hans, og dei freistingane han var ute for, har vore eit mykje nytta motiv i biletkunsten. St. Antonius vart sett på som vernehelgen for husdyra. Primstavmerket Gris kan vera symbol på djevelen, som i grisen sin skapnad freista han i øydemarka. Antonius er vernehelgen for husdyr, mot demonar, freistingar og farsottar.

18.01  
Sancta Prisca av Roma, som skal ha døydd som martyr i år 54. 

Berre nemnt i helgenkalenderen, utan kommentarar.

19.01 
St. Henrik.

Fødd i England, biskop i Uppsala. Fylgde kong Eirik på krossferd til Finland i 1157. Vart verande att i Finland for å kristna dei, og leid der martyrdøden. Liket vart seinare ført til Åbo kyrkje. Han vart kalla Finland sin apostel, og er Finland sin vernehelgen. Han vart godskriven mange mirakel.

19. januar er elles ein av dei tre faste tingdagane i Noreg. Dei to andre var 12. mai og 14. september.

Merke: Bispehuve, bispestav, men oftast ein trefota stol (tingstolen).

20.01 
St. Fabian og St. Sebastian. 

Brødremesse
Folk trudde, urett, at Fabian og Sebastian var brør. Fabian var biskop i Roma, og vart avretta ved halshogging 20. januar år 250. 

Sebastian skal ha vore offiser i Diokletians livgarde, og vart drepen av bogeskyttarar i Colosseum, i år 288. Somme legender vil ha det til at pilene ikkje fekk livet av han, og at han difor vart piska i hel, og liket vart kasta i elva. Sebastian sitt martyrium har vore eit mykje omtykt motiv for biletmålarar. 

Vernehelgen for skyttarar, krigsinvalidar, mot pest og kjetteri. No var det tid for å hogga emneved for ulike gardsreiskap, for etter denne dag tok sevja til å stiga. På Vestlandet kalla dei gjerne dagen stamnbrørsmesse, alle som skulle ro fiske saman, måtte no slå seg i lag. 

Merke: Dobbelkross, pil, øks, pil/øks, bispehuve, ein eller to krossar.

21.01  
Agnesmesse

22.01 
St. Vinsensdag  

Vincent de Paul, 1581 - 1660. 

Fransk prest som vart fanga av sjørøvarar, og seld som træl til Tunis, men som var så from at han fekk herren sin omvendt til kristendomen. Han vart sleppt fri i 1607. Vincent var sterkt interessert i galeislavane sin lagnad, og gjorde mykje godt for dei. I 1617 skipa han ein kvinneorganisasjon for sjukestell og sosialt arbeid. Han vart kanonisert i 1737, og opphøgd til vernehelgen for sælebotsarbeid.    Merke: Ukjent

24.01 imoteusdagen 

(Eller St. Eriks translation, sjå 18. mai)
Merke: Dauingsskalle.

25.01  
Pålsmesse 

Pauli omvending, Pål med bogen, Pål skyttar   

Paulus er urkyrkja sin fremste apostel. Fødd i Taurus. Foreldra var jødar. Opphavleg heitte han Saul(us), og forfylgde dei kristne heilt til han, på vegen til Damaskus, i eit syn såg Kristus, som spurde: «Kvifor forfølgjer du meg, Saul?» Då vart han omvendt, og tok namnet Paulus. 

Pasulus grunnla mange kyrkjelydar. Han vart teken til fange i Roma, og vart avretta i år 67, saman med Peter. Messa/festen er kjent frå om lag 1200, men katolikkane meiner at messa vart til om lag år 600. 

I den eldre Gulatingslova er ho påboden som stor helgedag. Folk trudde at Pål var ein stor krigar og skyttar, som var i krig  føre nonsbelet, som var om lag kl. 1500, men som vart heilag etter dette klokkeslettet. 

Pålsmessa var ein av dei viktigaste merkedagar for vêret, og braut alle merke av jula.

Pålsmessevêret viste sumarvêret, storm spådde krig, skodde spådde sjukdom. Skein sola, om ikkje lengre enn av hesten kunne selast på og av tre gonger, kunne ein venta lagleg vêr, både til siger og til avling. Men var vêret så mørkt at sola ikkje viste seg, vart det eit ringt år. Arbeid som tok til på denne dagen, ville mislukkast. 

Merke: Fisk, krigar med sverd, boge eller slede

26.01 
Eystein   

Erkebiskop Eystein Erlendsson i Nidaros, død 1188. Biskop frå 1175.

Han stod saman med kong Magnus, mot kong Sverre. Eystein måtte til slutt røma til England, der han lyste kong Sverre i bann. Han gjorde mykje for å fremja dyrkinga av Heilag Olav.

28.01 
St. Agnesmesse 

Agnes (latin: Agneta)

Romersk adelskvinne som vart halshogd under keisar Diokletian, i år 304, av di ho nekta å gifta seg med ein høgvyrd romersk adelsmann. Ho vert framvist med eit lam i armane, som bilete på hennar reinleik. I den eine av dei to kyrkjene som er vigde til henne i Roma, Porta Pia, vert kvar 21. januar dei lamma vigde som skal gje ull til dei nye erkebispekragane (polliet)

Merke: Ukjent

30.01 
Martha.  Jomfru og martyr, død 228

FEBRUAR

I den eldste romerske kalenderen var februar den siste månaden i året.

Femner om slutten av Thorre, og 2/3 av Gjø. Den gamle norske månaden Goe, varde frå midten av februar, til midten av mars. Goe skal vera eit gamalnorsk ord for snø. (Gói)

02.02 
Kyndelsmess. 

Missa candelarum. 

Kandelsmesse, - avleiing av candela, som tyder vokslys eller kyrkjelys. 

Missa festa candelarum (candelaria), minnedag for Jomfru Maria si kyrkjegang og reinsing, Purificatio Mariae. Etter Moselova er barskvinna (inngangskona) urein i 40 dagar etter fødselen, og må gå gjennom  eit 

reinsingsrituale. Dagen vart innstifta som kyrkjeleg festdag i året 494, og er eit beinveges framhald av dei 

romerske februarfestane, då folket gjekk omkring med faklar - reinsande eld. I den romerske kyrkja vert kyrkjelysa innvigde denne dagen. Keisar Justinian freista, i året 524, å stoppa ein pest, ved å la folket gå i prosesjon med brennande faklar. Framleis vert denne dagen halden ved lag i katolske land. Dagen vert somme stader kalla lysmesse. Over heile landet var Kyndelsmessa ein viktig dag for vêrvarsel. Dryppa det berre om enn tre dropar på nordsida av kyrkjetaket, vart det eit mildt og godt år. Bjørnen snur seg i bolet sitt. På denne dagen vart det ete ei «heilag kake», som vart baka julaftan, og kalla «julebonden» eller «helhesten». Bonden måtte ha att helvta av fôret. Etter ein skikk frå førkristen tid, skulle dei i dag eta pannekaker.

Merke: Mariakrone, Kyrkjelysestake, hovud med krone, liljestylk (symbol for jomfrulag), sjuarma lysestake, palmegrein, boge, pil

03.02 
Blåmesse  St. Blasius, Blåsius

St. Blasius var biskop i Sebast, Kappadokia i Armenia, og skal ha døydd som martyr i år 316. For å berga seg frå keisar Licinius, gøymde han seg i ei hole, der han vart verande i sju år. Der tok han mot ville dyr, som han lækte. Til takk gav dei han mat til livsopphaldet. Han vart funnen til slutt, og kasta ut i eit vatn, for å druknast. 

Han gjorde krossteikn, og kunne difor gå turrskodd på land. Han vart likevel drepen. 

Folket tolka namnet hans ut frå verbet å blåsa. Bles det denne dagen, så vart året vindfullt. Sjøfolk og fiskarar måtte ikkje nemna dagen med namn, for då kunne det koma storm og uvêr. Ingen måtte bruka rokk, kvern, slipestein eller anna som gjekk rundt, for då kunne buskapen få svivesjuke, og springa kringom til dei sturta. Dyra måtte ikkje koma under berr himmel, utan at dei på førehand var svidde med eit trettandedagslys.

Merke: Skip, bispestav, kross, skip med full segl, horn

05.02   Ågotmesse   St. Agate, musedagen

Agatha var ei jomfru frå Sicilia. Ho døydde som martyr under keisar Decius, i året 251. Legenda kan fortelja at ho vart børsta i hel. Difor måtte inga ungjente børsta håret sitt denne dagen. Etter ein annan tradisjon vart ho brent levande. Soleis er ho ein vernehelgen mot eldebrann. 

Merke: Krone, kross, tong, ei mus

06.02    Dortemesse   St. Dorothea av Caesarea, Cappadocia i Vesle-Asia (Tyrkia). 

Under keisar Diokletian døydde ho som martyr, i året 304. Dagen var meir kjent, både i Danmark og Sverige, enn hjå oss. Sjøfisket tok no til, og difor vart dagen til dels kalla Fiskjefaradøgeret. 

Merke: Kross, kvist, korg med boller.

09.02    St. Appolonia.  

Ho skal ha møtt døden i Alexandria, i år 250. Først fekk ho slege inn alle tennene, og sidan vart ho truga med bålet, om ho ikkje sa seg fri frå trua. Ho kasta seg frivillig inn på bålet. St. Appolonia er vernehelgen både for lækjarane, og for pasientane deira. 

Merke: Tau, notnål, kross, øks, palmegrein, tann i ei tong.

10.02    St. Scholastica av Monte Cassino.

Nemnt som jomfru, død i 543. Abbedisse i klosteret Plombariole, ved Monte Cassino. Ho var søster til den heilage Benedictus, som grunnla Benedictinerordenen. 

Merke: Gartnarkniv

14.02   St. Valentin   Valentinus, biskop i Terni, Roma.

Leid martyrdøden 14. februar i år 270. Kanonisert.

I Storbritannia og USA vert dagen høgtida. Valentin-dagen, særleg mellom ugifte unge, som då sender kvarandre skjemtsame gåver og kjærleiksbrev, og ikkje minst vart valentinkort sett på som godt eigna som ei fyrste tilnærming.

Ingen kjende merke i Noreg

15.02   St. Sigfrid, biskop til Vexø, Sverige sin apostel.

Fødd i York i England. Død i 1045. Han følgde opp kristningsverket til Nordens apostel, Ansgar.

Han fekk omvendt svenskekongen, Olav.

Merke: Bispestav, bispehuve, øks.

16.02    St. Juliana
Noko uvisst med omsyn til opphav. Kan vera Julius den fråfalne, 322-367. Han vart lært opp i den kristne trua, men fall frå. Han fall i strid mot persarane. Han vert minna for det han sa då han anda ut: «Du har sigra, galilear».

Merke: Liten kross

18.02    Simon, bror til Herren, biskop i Jerusalem

22.02    Per Varmestein  

Chatedra Petri apostoli.  St. Peters stol, Petersmesse, Persok om våren.

Peter er sett på som den fremste av Jesu disiplar. Han er rekna som  den fyrste biskopen i Roma, og tufta pavestolen. Under keisar Nero døydde han som martyr, i år 67. Folketrua vil ha det til at St. Peter denne dagen kasta varme steinar i elvar og vatn, for at isen skulle tina, og telen gå av jorda. Frå no av tina isen nedanfrå. I

fall nokon heretter våga seg ut på isen og gjekk igjennom, hadde ingen plikt på seg til å hjelpa. (Austlandet).

På Vestlandet er det sagt at snø som fell på berr stein, vil tina. Persok var òg ein viktig varseldag for vårvêret. Er det klårvêr heile dagen, vert det ein regnvåt sumar. 

St. Peter sin nøkkel, stein, egg, kross, sol, øks og egg.

24.02  
Mattismesse     St. Mathias    Mathie apostoli. Laupårsmesse, Vårdag.

På det første apostelmøtet etter Kristi himmelfart, vart St. Mathias valt til å ta Judas Iskariot sin plass i apostelkrinsen. I laupår - skotår - vert det sett inn ein omfram dag mellom 23. og 24. februar. Då kunne jentene fria. Mange stader var vêrmerka dei same som på Persok. Andre stader heitte det at som vêret er denne dagen, skal det vera i 40 netter framover. Var dagen kald, ville det snart verta varmare, men var dagen varm, skulle det seinare verta kaldt. 

Ordspel: Sante Martin bryter is. Er det ikkje is, så gjer han is. 

Merke: Ein oppned-snudd M, kross, øks, dobbelt flagg, dobbel kross, grein med knoppar, plog.

MARS

Femner om siste delen av Gjø, og om lag første helvta av Einmånad, som er den siste vintermånaden. No fekk dei det siste varsel for årsgrøda. 

Mars - Martius - etter den romerske krigsguden Mars. Gjevaste kultstaden for Mars var Marsmarka - Campus Martius - utafor Roma. Ulv og hest var vigde til han. Då romarane vart kjende med den greske gudelæra, vart han identifisert med den greske krigsguden, Ares. 

Romarane rekna mars for den fyrste månaden i året.

01.03  
St. Albinus  Biskop av Angers i Frankrike, berre nemnt i helgenkalenderen.

Ordspel: Mars med sitt lange skjegg lokkar borna utom vegg.

Merke: Hovud med hår og skjegg.

02.03 
St. Simplicius   Pave 468-483
I hans pavetid forfall Det vestromerske riket. Det oppstod eit skisma med den armenske, den syriske og den koptiske kyrkja, soleis opplevde han to sørgjelege storhendingar. Dagen hans vart flytta til 10. mars på seinare primstavar.

Merke: Fisk

04.03 
St. Adrian.  Hadrian

Det var fleire helgenar som heitte Adrian. Den mest kjende må vera Adrian frå Nord-Afrika, som i året 670 vart abbed i Canterbury, England. Han arbeidde for å få dei engelske kyrkjeskikkane i samsvar med dei romersk-katolske. Adrian skipa ei rad med skular i England. Han døydde i år 710. Dagen er etter måten lite kjent i Noreg. 

Merke:  Kross, slede, krykkjer (til hjelp til å gå med)

11.03  St. Vindicianus

Berre nemnt i helgenkalenderen.

Merke: Bispehuve

12.03  
Gregorsmesse  

St. Gregor. Gregorii papae confessoris
Groårsmesse. Per pik i vatn. 

Det var han som kom med den kalenderen me har i dag. Pave Gregorius den store, fødd i 540, vart pave i Roma i 590, og han døydde i 604. Han vart sett på som ein av dei fire store kyrkjelærarane. M.a. innførte han sjelemessa, læra om skirselden. Han er opphavsmannen til den særeigne songstilen - den gregorianske. I kyrkjekunsten er han ofte attgjeven med bok og penn, og med ei due på eine aksla. Mange primstavar har ein fugl som merke for dagen. Folket tolka teikninga for å vera ei kråke. Kjem kråka no, vert det tidleg vår.

Ordspel: Gregorsmesse må du meg vente. Marimesse kjem eg visst. Kjem eg ikkje sumarmål, skal eg koma om det var på ein stav. 

Er det no sunnavind, og det dryp av taka, kan det ventast eit godt år.

Merke: Ris (for skuletukt), halv kross, bok, greiner i kross, fugl, gris, jordskiva over ein busk i knopp, rokkehjul, tre utan lauv, kråke i toppen av eit tre. 

16.03  
Gudmundsdagen  

Minnedag for Gudmund Areson, biskop i Holar på Island, 1161 til 16. mars 1237.

Han låg i strid med hovdingane, om den kanoniske retten til kyrkja. Fleire gonger laut han røma frå bispegarden, og minst to gonger drog han til Noreg, for å få hjelp av erkebiskopen. Han var både raus og gavmild, og fekk tilnamnet «den gode» og «den heilage». På Island finst det mange heilage kjelder, som han skal ha vigd. Han vart æra som helgen, jamvel om han aldri vart kanonisert. Det ligg føre minst to interessante bokverk om han. 

Snøvêr denne dagen varsla om god kornhaust, men held snøvêret fram dagen etter, var det varsel om uår.

Merke: Liten kross

17.03 
Gjertrudmesse    

St. Gjertrud,  Gertrudis virgini.
Byrkjedøgera (sevja kan no renna av trea)

Dagen er vigd til den heilage Gjertrud, 626-659, dotter til Pipin den eldre, og vart abbedisse i Nivelles i Belgia. Det er sagt at det ofte var storm og uvêr den dagen. Slik høvde det inn at folk trudde at gjermundsfuglen varsla uvêr med skriket sitt. For å spå vêret, vart det bora hol i borken på ei bjørk. Etter den måten safta (byrkjen) rann på, spådde ein vêret. Rann byrkjen, visste dei at om sju veker fekk desse lauv, så framt ikkje frosten stoppa knopputviklinga. Dei måtte fylgja nøye med korleis det rann den fjerde og femte dagen, og tok visse merke av dette for vår- og sumarvêret.  Dei hadde òg eit anna litande varselteikn: Ein klatt smør som dei festa inne på stabbursveggen, eller i grisehuset. Ved å sjå, morgon og kveld, korleis smøret oppførte seg, kunne dei lesa seg til kor stor makt sola hadde på snøen, og sidan på vokstrane som spirde fram når dei pirka på klatten, og kjende etter korleis han mjukna for kvar dag. Dei kunne jamt rekna ut kva tid dei ulike treslaga skulle lauvast, og grøda modnast. Vernehelgen for spinnarskane.

Merke: Bok, halv kross, fugl, sverd, kvinnefigur, piggstav, bjørkekvist, rokk.
18.03. 
Petrus martyr.   

Per pik i vatn

Etter dominikanaren og inkvisitoren Peter frå Verona. 1205-1252. Han var fanatisk mot katarane, som til slutt tok han av dage. 

Folketrua meiner at «Per» kom og prøvde isen med ei pigghakke. 

Merke: Pigghakke. Lite og ikkje nytta hos oss.

19.03  
Josef. 

 
Jesu fosterfar.

Merke: Spirande stav, tømmermannsverkty

21.03  
Bendikmesse   

Benedictus. Bent prøvesaum, åttid, jamvår.

St. Benedict, frå Nursa i Sør-Italia, 480-547. 

Grunnla Benediktinar-ordenen, og skreiv reglane for desse munkane. Etter studieopphald i Roma, tok han tilhald i ei fjellgrotte, og levde eit asketisk liv som eremitt. Smått om senn samla det seg mange læresveinar kring han, og det fyrste klosteret i Vest-Europa vart stifta, på Monte Cassino. 

No skulle det kastast åt, sand eller jord på åkrane, slik at snøen kunne bråna snøggare.

Merke: Orm, halv kross, plog, bjørkekvist, boge, pil, hakke.

24.03  
Tronokvelden.

Er mest kjent i dalane på Austlandet. Opphavet er no gløymt. Ungdomane kledde seg ut, og drog kringom i bygda. Kan henda er det restane av ein tradisjon frå førkristen tid. Ingen kjende merke.

25.03  
Marimesse om våren  

Annunitatio Mariae.

Maria bodskapsdag, Marjemesse, Mariadag i fasta, Vår Frue Dag, Morsmesse, Offermesse, Vårfrumesse.

Marimesse var ein av dei eldste og viktigaste merkedagane i året, med røter attende til 400-talet. Til minne om då engelen Gabriel kunne fortelja møya Maria at ho skulle føda ein son, og gje han namnet Jesus. 

Slik vêret var natta til Marimesse, skulle det verta i tre veker framover. Det vart sagt at så lenge bekkane, for skuld mildvêr rann føre Marimesse, skulle dei sidan frysa til like lenge. No var det slutt på sledeføret.

Merke: Mariakrone, tre, fugl i tre, hovud med krone, Maria attributt, bok.

27.03  
St. Rupertus.

I den nyare helgenkalendren er dagen flytta til 2. september. Biskop, død i 710. I Juvadam grunnla han St. Peters kyrkje, med kloster og skule. Juvadam vart seinare til den mykje kjende byen Salzburg.

Merke: Øltønne.

28.03  
Malcus.

I den nyare helgenkalenderen er dagen flytta til 21. oktober. 

Merke: eit skip.

APRIL

Månaden har namnet sitt etter det latinske verbet aperire, som tyder å opna. No opnast sumaren. 

Denne månaden er siste helvta av Einmånad, og første helvta av Gaukmånad, også nemnt som Såtid, Harpa, Krikla og Kvina.

01.04   
St. Quinctianus    

Truleg berre brukt  i mellomalderen, flytta til 31. oktober.

Merke: Skip

Over store delar av verda er det skikk å narra kvarandre, på ein heller godlynt måte, på denne dagen. I India er det ein urgamal skikk. Til oss kom han truleg ikkje før på 1600-talet. Det er mange ulike, og sprikande tolkingar.

04.04  
St. Ambrosius   

Ambrosius, fødd i 340 i Trier, død i 397 i Milano. 

Den fyrste av dei fire store kyrkjelærarane. Folket ropa han ut til biskop, endå om han ikkje var døypt. Ambrosius er skaparen av den latinske salmesongen, Te Deum laudamus.  Deg høgt me lovar, Herre Gud. Den ambrosianske lovsong, som er kjent i alle kyrkjesamfunn.

Merke: Skip, båt.

06.04. 
Pave Sixtus. 
Død 1203. 

St. Wilhelm av Roskilde, fødd i England. Han var danskekongen Knud sin kapellan, vart drepen av Sven Estridson i 1070. Sven tilstod drapet seinare, og gav store eigedomar til kyrkja som fredsgåve. 

Det var fem pavar med navnet Sixtus. Tre av dei vart kanoniserte. Den fyrste av dei var pave i åra 116-125, den andre i åra 256-258, og den tredje i åra 432-440.

Merke: Fiskehåv.

SUMARHALVÅRET

14.04 
Sumardagen    Sumarmål, St. Tiburtius, (Tiberius) og St. Valerianus. 

Dei er berre nemnte i helgenkalenderen.

Tiberius og Valerianus var brør. Dei let livet som martyrar i Roma, i det tredje hundreåret.

Frå Kyndelsmess til sumarmål er det ti veker.

Dagen er kalla 2. gangdagen. Gangdagane skal vera sett i verk av pave Gregor den store, etter ein pest på 500-talet ( 524).  

Prest og kyrkjelyd skulle gå i prosesjon rundt om på gardane, og stenkja jorda med vievatn, medan dei song bøner om god avling. Mange stader gjorde dei slik til langt ut på 1800-talet. Dette er ein av dei førkristne skikkane som kyrkja overtok. Dagen vart somme stader kalla Sumarmålnatta, og dagen etter vart kalla første sumardagen. Kom det snøfall sumarmåldagen, vart det kalla sumar målrida. Det kunne då jamt sjå stygt ut for buskapen, som helst hadde vore sparsamt fôra (sveltefôra) gjennom vinteren. Arctander skriv: Paa denne dagen maa eenhver bonde quinde endelig kierne, Thi faar hun da snart Smør, meener da at faa god Løche til Fæe. 

Hjå Wille heiter det: Sneer eller sluder det Sommerdagen, da skal der endnu komme ni gange Snee inden Vinteren ender. 

Dagen var flyttedag for tenestefolk og inderster (legdefolk og leigarar), dertil var det fyrste sådag. 

I dalane på Austlandet hadde dei ein skikk som truleg skreiv seg frå førkristen tid. Ute på åkrane gjorde dei eit hol med ein staur, og ofra mat, øl, eit egg og ulike kornslag, i von om god grøde.

Merke: Lauvgrein, lauvtre med lauvsprett, fugl, busk.

16.04. 
Magnusmesse.  St. Magnus Orkenøyjarl. Død i 1115.

Tredje sumardagen. Dagen har namnet etter jarlen Magnus Erlendson, som vart myrda av syskinbornet sitt, Håkon Pålson. 

Magnus vart kanonisert i 1135. I Kirkwall reiste dei St.Magnus-katedralen. Murane står framleis. 

Merke: Pil, hakke eller grev, øks, kross.

20.04.  
Sancta Victorias dag.  Sulpicius.

I helgenkalenderen er det nemnt to som heitte Victoria i oldkyrkja, men dei er berre nemnte med namn. 

Sulpicius var romerst martyr. Manndomsdagen.

Merke: Skjold, grev.

23.04. 
St. Georgs dag. Georgii martyri. Jonsdag, St. Jørgensdag, Jørnedagen.

Minnedag for den heilage Georg, frå Kappadokia i Litle-Asia (Tyrkia). Georg skal ha vore riddar i livgarden til keisar Diokletian. Då han nekta å ta del i forfylgingane av dei kristne, vart han fengsla, pint og drepen i år 295.  Det går mange uutrulege segner om han. I det tolvte hundreåret fekk han ord på seg som den store drakedreparen. Han vart ein mykje omtykt helgen. Richard Løvehjerte brukte han som vernehelgen for krossfararane. Han er òg vernehelgen for England. Speidarrørsla har han som vernar, også i våre dagar. Verda skal gå under på ein St. Jørgensdag, i fall dagen fell på ein langfredag. Langfredag var St. Jørgensdag i 1734, 1886 og 1943. Neste gongene det skjer, er i 2038 og i 2190. Alle ville fuglar måtte ha egg i reiret den dagen. Det var, som nemnt tidlegare, vanleg å sveltefôra buskapen gjennom vinteren. Dei var enno ikkje sikre på å få dei til å overleva. Mange var så utsvelte at dei rava, og sume makta ikkje å reisa seg ved eiga hjelp. Det vart sagt at kvart eit høystrå var jamgodt med eit havrekorn. 

Merke: Kross, hest, gauk, spyd, greip.

25.04. 
Markusmesse.   Evangelisten St. Markus, Markusdagen, store gangdagen.
I det gamle Roma heldt dei eit folkeopptog som dei kalla Robigalia. Pave Gregorius I la dagen inn under kyrkja, og sette han som minnedag for apostelen Peter si kome til Roma. Det er uklårt korleis samanhengen er med dagen og evangelisten Markus.

Markus var biskop i Alexandria, og døydde som martyr. Leivningane hans  vart ein gong på 800-talet ført til Venezia, der Markuskyrkja vart reist. Han er jamt måla i lag med ei løve. På Markus-dagen gjekk folk i prosesjon over åker og eng, med eit helgenbilete, og signa jorda. 

Nordmennene i førkristen tid heldt helg, og blota til gudane, når sumarhalvåret tok til, for at dei skulle gje kongen siger på leidangsferdene. Denne tilskipinga vart kalla sigersblot. Dei trudde at på denne tida hadde æsene sigra over Tjatne, som var ein rise, og vinteren si vonde ånd. Denne ofringa tok kyrkja som Den store gangdagen, som var ei utreinsking av alt vondt, og ei signing av jorda, som bar årsgrøda. Dagane kring Markusmesse var «sånadsdøgera», då havren skulle såast i kyststroka. 

Merke: Løveteikn, bispestav, pil og boge, fjørpenn, kross, fugl, hest. 

29.04. Svartedøgera.

I kystbygdene måtte åkrane vera svarte. Pløying, gjødsling og havring måtte vera gjort ferdig.

Merke: Oppreist plog.
MAI

Etter guden Maius. Gresk Maia, som var mor til Hermes. Mai femner om resten av Gaukmånad, og 2/3 av Skerpla (månaden etter).

01.05. 
Gaukmesse.       Walpurga, Valborgsdagen, Phillippus og Jacobus, Tveggjapostelmessa, Sancta Valborg, Josef, vetle gangdag. 

Dagen er òg kalla to-apostel-messe, etter apostlane Phillipus og Jacobus. 

Kvelden føre var Valborg-messe. Valborg, eller Walpurga, var ei angelsaksisk kongsdotter. Ho vart den fyrste abbedissa for jomfruklosteret i Heidenheim i Tyskland, død i 1779. 

På Valborgs-messa vart det brent bål til minne om sumarblotet i førkristen tid. I Sentral-Europa knytte dei Valborgs-messa til hekseferd og heksesabbat. 

Det kunne no ventast å høyra gauken for fyrste gong. I fall dei høyrde gauken først i nordleg retning, kom ein same året til å verta alvorleg sjuk, eller jamvel døy - Någauk.

Vart gauken høyrt i sørleg retning, var det sågauk, som gav bod om god haust og grøde. 

Vart han høyrt i vestleg retning,  - viljargauk - var det eit godt teikn på at ein fekk viljen sin, og ynskjene oppfylte. 

Og høyrde ein fyrst gauken i austleg retning, kunne ein rekna med å ha lukka med seg i friing. 

Merke: Gauk, kross, krone, bispestav, fugl som ligg på reir. 

03.05. 
Krossmesse om våren. nventio crucis - Store krossmesse.

Store krossmesse, til skilnad frå litle krossmesse om hausten, 14. september. Den store krossmessa var til minne om Helene, mor til keisar Konstantin, som etter ei legende fann Kristi kross i Jerusalem i året 325. 

No skulle det ryddast for lauv, myle, sand og stein. Alle gjerde skulle setjast i stand, og led og grindar måtte latast i. Er vårvêret godt, skal lauvet no ha sprunge ut. Det skulle vera siste dagen buskapen vart fôra på båsen om morgonen. No skulle dei få fø seg sjølve. 

Merke: Mariakross, sigersfane, kross.

06.05. 
St. Johannis ante portan latinam

Johannis framfor porten til området Latin i Roma. Vesle St.Hansdag. 

Merke: Grønt tre, kross, gryte.

12.05 
St. Pancratius.  Pancratii Martyris, Tre heilage bønder sin dag. 

St. Pancras, som vart halshogd under keisar Diokletian, 14 år gamal.

12., 13. og 14. mai vart nemnte som «jarnnettene». Det kan framleis koma frost på avlinga. Somme stader var 12. mai Gaukdagen, og flesket skulle då vera i spekje.

Merke: Plog

15.05. 
Hallvardsmesse  -   Hallvardsok, St. Hallvard, død i 1043.

Mjølkekrossen (eit utsprunge mjeltegras). Sume stader vart dagen kalla Gaurid, ettersom det framleis kan vera kaldt. Minnedag etter Hallvard Valbjørnson. Segna seier at han tok i forsvar ei barmtung kvinne, som med urette var skulda for tjuveri. Forfylgjarane drap Hallvard, og kasta liket i Drammensfjorden, med ein kvernstein 

bunden til halsen. Både Hallvard og steinen flotna seinare. Han vart funnen, og gravlagd ved alteret i Oslo domkyrkje, som fekk namnet St. Hallvardskyrkja. Han er Oslo sin vernehelgen. Dagen vart heilag for heile landet. 

Merke: Kvernstein, mjeltegras, brett med prikkar (korn).

18.05. 
Eiriksmesse.  Erici regis martyris. St. Eirik. 

Heilagdag og minnedag for svenskekongen Eirik Jevardson. 

Han var nidkjær for kristningsverket. Saman med St. Henrik gjorde han krosstog mot Finland. Eirik vart drepen av den danske prins Magnus Henrikson i 1160. Han vart nasjonalhelgen i Sverige, gravlagd i Uppsala domkyrkje, men han vart aldri kanonisert av paven. Kong Magnus Eirikson baud nordmennene halda dagen heilag 18. januar 1342. Dei mange jærteikn som oppstod etter at han døydde, har stor likskap med Olav den heilage sitt ettermæle.  Våronna burde no vera ferdig dei fleste stader, og anna arbeid kunne ta til, så som å laga ymse bidne (kjerald) av never, og  tjørebrenning.

Merke: Kross, halvkross, sverd, krune, aks, grein.

22.05.
 St. Bernhard.   Bjarnvardsdagen, Bjarnvardsvaka, Bjørnevåk, St. Heming.

Til minne om den heilage St. Bernhard av Siena, fødd 8. september 1380, i Italia.

Han var misjonær i Alpane, og er fjellklatrarane sin vernehelgen. I 1402 vart han fransiskanarmunk, døydde 20. mai 1444. Kanonisert i 1450. 

Hjå H.J. Wille heiter det: «Da vogner Biørnen i sit Hi, og gaar ud for at strekke paa sig.»

Merke: Bispehuve, kross, sol, bjørn.

23.05. Deciderius. Berre nemnt i kalenderen. 

Merke: Fugleunge. 

25.05.  St. Urban.   Vossakyrkjemesse. Vossakyrmesse.

Urban var den 18. paven i Roma. Han var pave frå 222 til 230. Han døydde som martyr under keisar Septimus Severus. Vinleggjarane sin vernehelgen. 

På Voss kalla dei dagen Vossakyrkjemesse, som seinare vart til Vossakyrmesse. Vossakyrkja vart vigd 25. mai 1277 til erkeengelen Mikael, og vart innstifta som messedag på Voss. 

Merke: Bispehuve, greip, fisk, ku.

28.05. 
St. Germanius.    Vilhelmsførre.
Minnedag for biskop Germanius, som døydde i Paris i 576, og vart gravlagd i St. Vincentskyrkja, i bydelen St. Germain, som er oppkalla etter han. Dagen vert òg kalla Vilhelmsførre, etter den heilage Vilhelm frå Aquitania i Sør-Frankrike, død 28. mai 812.

Merke: Kapell, kross, bispehuve.

31.05. 
St. Petronella.   Gaukarid

Ho er nemnt i ein runekalender frå 1328, men er elles lite kjent. Gaukarid er det gamle namnet på kuldebolken som år om anna kan koma i mai. 

Merke: Mjølkekolle..

JUNI

Juni har fått namnet sitt etter gudinna Juno, eller ein av dei to fyrste konsulane i Roma, Junius Brutus. Juno var gudinna for kvinnene, og for ekteskapet. Ho var kona til Jupiter, og vart identifisert som den greske gudinna, Hera. 

Juni har i seg resten av eggtida (Skerpla), og fyrste helvta av Solmånad.

01.06 
Nicodemusmesse.

Nicodemus var han som kom til Jesus ved nattetider. Mange meiner at Nicodemus var ein farisear. Mest truleg var både han, og Josef av Arimitea, frå essearrørsla. Essearane hadde fleire kloster, og hadde ei trusform som avveik noko frå den ålmenne jødedomen. Deira kloster var ein mellomting mellom dei klostersamfunna ein kjenner i den katolske kyrkja og frimurarordenen, og var dei institusjonane som på den tida lærte opp lærarar. M.a. hadde dei dei symbola som frimurarane har i dag, faste ritual ved kveldsverden (nattverden) og helsinga: «Gud vere med deg.»    

Det var Nicodemus og Josef som tok Jesus ned av krossen, salva han, og la han i Josef si eiga grav. Det er essearane me har å takka for at me no har Dødehavs-rullane. Det er òg mykje som tyder på at essearane var dei som sytte for at Josef, Maria og Jesus kom trygt fram til Egypt, då Herodes stod dei etter livet, på lag som då rømingar under siste krigen i løyndom vart førte frå mann til mann, til dei kom seg ut or landet. 

Vanlegvis er fisket godt på denne tida.

Merke: Fisk.

03.06 Skoklefallsdagen  Erasmi episcopi martyris. St. Erasmus. (St. Elm)

Til minne om biskop Erasmus frå Antiokia, som levde på 300-talet, og vart torturert og drepen under keisar Diokletian. Han vart påkalla ved vanskelege fødslar, og av sjøfolk i havsnaud.

Kan henda peikar primstavmerket, eit bor, på måten han vart drepen. 

No bør våronna vera gjort ferdig, slik at skoklane (skjekane, hestedraga) kunne løysast frå vårreiskapane. Heretter var det fåfengt å så korn. Det vart sagt at snø i skoklefallet var jamgodt med sauetalle.

Merke: Kross, bor.

04.06. 
Heilage lekamsdag   Corpus Christi. 

Festen for Kristi lekam og blod.

05.06. Bonifaciusmesse.   Bonifacius I, pave 418-422.

Arbeidde for Romas kyrkjelege domsrett. Kanonisert.

09.06. 
Columbusmesse  St. Columbus. 

Vårt namn Kolbjørn? Av dette «Kolbjørn med laksen» (Kolbjørn skal vera norrønt, og tyda svart bjørn)

Dagen har ikkje namn etter Christopher Columbus, men etter ein irsk munk, den heilage Columcille, som vart fødd 7. desember 521, og døydde på øya Iona, 8. juni 597. Soga veit å fortelja at han eigentleg var prins, av 

slekta O'Donnel. Han sa frå seg arverettane, og reiste til Aranøyane, der han var læresvein til St. Enda. Columcille vart vist bort frå desse øyane, av di Enda ottast for at Columcille ville overgå han. Han måtte, i all hast, symja over til fastlandet, og dreiv med straumen om lag 85 kilometer sørover Irlands-kysten. Han steig i land ved Bannaghbauns. Der steig det fram ei kjelde, som er halden heilag den dag i dag. Jamfør våre mange Olavs-kjelder. 

Columcille grunnla fleire munkesamfunn i Nord-Irland. I 1563 fór han til Skottland. Her kristna han piktarane sin konge, Brude, saman med heile folket hans. 

Seinare grunnla han klosteret på klippeøya Iona, som vart namngjete. 

Medan han enno levde, vart han halden for å vera ein mykje kunnig mann. 

I Noreg vart dagen også kalla Kolbjørn med laksen, av di hovudtyngda av laksen tok til å gå opp i elvane. I dei tidlegaste elvane hadde laksen vore på oppgang i to månader.

Merke. Laks

11.06. 
Barnabass-messe.

Barnabass var ein levitt på Kypros, og var med i den eldste jøde-kristne kyrkjelyden i Jerusalem. Denne kyrkjelyden fekk heile eigedomen hans. 

I lag med Paulus, virka han i Antiokia i Syria, og misjonerte både på Kypros og i Litle-Asia (Tyrkia).

Merke. Kross, sol, bispestav.

12.06. 
St. Eskil.   Død ca. 1080.

Engelsk misjonsbiskop i Södermanland. Vart drepen i Strängnäs, då han freista å få folk til å slutta med blot (ofring).

Merke. Møkagreip, ullsaks (skjera).

13.06.  St. Antonius av Padua.  Fransiskanarmunk 1195-1231.

Vernehelgen for dyra, sosialt arbeid, kjærleiken, ekteskap, i tillegg til at han hjelper til med å få attende tapte ting. Minnedag òg for Erlend, biskop på Færøyane. 15., 16. og 17. juni vart vigde til St. Vifs, St. Wilhelma og St. Botolv, men oppfylte ikkje krava som var sett til messedagar.

Merke. Palmegrein.

14.06. St. Dadolfus frå Pembroke.

15.06. Vitusmesse.   St. Vitus - vaskarnatta, laugarmorgonen. 

Til minne om den heilage Vitus, eller St. Veit, som døydde ca. år 305. Truleg var han frå Sicilia. Etter ei legende vart han pint under dei store forfylgingane som keisar Diokletian sette i verk. Ved eit under vart han redda frå døden. Leivningane hans kom til klosteret Corvey i Tyskland. Folk trudde at Vitus kunne hjelpa mot nervøse rykkingar, som etter han har fått namnet santveitsdans. 

Denne dagen, og truleg langt inn i dei små timane, sopa ein vekk røyk og sot av veggane, med ein halmvisk. Den dagen hadde dei, som namnet seier, ein grundig vask på seg sjølv.

Merke: Ingen kjende.

17.06. 
Botolsok.   Botolvsmesse. St. Bodolfus, Botolsvaka, Botsok, Bolsok.

Til minne om helgenen som tufta klosteret Icanoe i Aust-Anglia (England) i 654.

I 1276 vart det i Noreg vedteke at Lagtinget skulle opnast denne dagen, og det vart difor ofte kalla tingferdsokka, og/eller ferdavoka. Botolvsok vart høgtida i tre dagar, 15. - 17. juni. I Setesdal var det full helgedag heilt fram til kring 1850. 

Gulatingslova kap. 18. Arctander fortel om Botolvmessa:

«Paa dend Dag opkiører Bonden sin Jord som det Aar hviler, thi hand siger at alle Rødder og Utøi ere da løste, og derfor lettelig opveltis og forraadner».

Merke: Kross, fisk, bispestav, kvinnefigur, tre, bok, sau, laks, strå, nepe.

21.06. Sumarsolsnu. Sumarsolverv.

Den gamle midsumardagen som i farne tider vart kalla midsumarblot. Regn føre solsnu gav turrvêr etter, og omsnudd.

Merke:  Kross, sol.

22.06  Dei 10 000 martyrar.   Decies mille martyres, etter 10 000 riddarar.

Dagen er vigd til nokre romerske soldatar i ein romersk legion, som nekta å ofra til dei romerske gudane. 

Den fromme offiseren, Achatius, førde dei som flyktningar til fjellet Ararat. Der skal dei ha vorte tekne til fange, og krossfesta under keisar Hadrians styringstid, 117-138.

Merke:  Kross, palmegrein, timeglas.

24.06 
Jonsok.  Festum navitatis Johannis baptiste. St. Hans, Jonsvaka, Jonsmesse, Døyparen Johannes vart fødd denne dagen.

Denne dagen venta ein kaldt vêr- Elgkylen. Bålbrenninga midsumars er ein gamal germansk skikk. Elden var heilag. 

Eld og soltilbeding gjekk hand i hand. Elden er difor ein viktig lekk i tilbedinga når sola vender. Ofring av dyr, blomar, korn og anna grøde, var naudsynt. Like eins om det var sjukdom i buskapen, gjorde dei opp eld. Elden hadde makt i seg til å gje sola ny kraft til lækjedom. Elden var òg ein naudeld, som skulle hindra sjukdom på feet om sumaren. Dette er stadfesta i Håvamål. Det er ikkje til å undrast over at kyrkja kom fram til omgrepet «skirselden», der syndarane lyt vera i stuttare eller lengre tid, for å reinsa seg. Somme stader bar dei eld over bøane, for at graset ikkje skulle svida. 

Jonsok varsla vêret for heile sumaren. Jonsokregn gav våt haust. Jonsoknatta var beste tida for sanking av lækjande urter. Dette vart kalla «å samla livgras». Mange stader høyrde det med å brenna tjøre, so haugfolk og rovdyr ikkje skulle skada buskapen. 

Wille skriv: «Da hentes Græs til Busalt (lækjemiddel for buskapen) og brendes Tiære at virvle (innvie) Kreaturene med.» 

Om ungjentene sankar sju slag særleg nemnte blomar, og la dei under hovudputa (høyendet) jonsoknatta, ville dei i draume få sjå kjen dei kom til å gifta seg med. 

Etter kyrkjefaderen Augustin vart festdagen for døyparen Johannes lagt til denne dagen (sumarsolsnu), for å gje midsumarsblotet ei anna meining. Vatnet hadde òg lækjande evner denne natta, som til dømes dogget, og ikkje minst vatnet i dei mange Olavs-kjeldene. 

Merke: På mange primstavar finst bokstavane IHS, som kan vera ei avstytting for Johannes. 

Sol, timeglas, solhjul, tre med krone, mannsfigur, kross, reivebarn, kyrkjebygg.

25.06  David  

Walisisk helgen, biskop, død i 589. Han er Wales sin vernehelgen.

Merke: Halv kross

28.06 Leo Petersmessekvelden
Det var fem pavar med dette namnet. Leo I, den store, 440-465, som hevda at biskopen i Roma skulle vera den øvste i den kristne kyrkja, og Leo II, 795-816. Begge vart kanoniserte.

Merke. Halv kross

9.06   Persok.   St. Peter, Petersmesse, Paulus, Petersvoka.

Etter apostlane Peter og Paulus, som døydde som martyrar. Dagen er også kalla «Peter med Guldnøglen» - som Vor Herre forærede ham at oplukke Himmerige med, da de vandrede sammen paa Jorderig.»

Det måtte no sankast lækjande urter for folk. 

Merke: Nøkkel, øks.

JULI

Juli er etter Julius Cæsar, som vart fødd om lag år 45 f.Kr. Hjå dei gamle romarane heitte månaden Quintilis, den femte. Juli femner om resten av den gamle Solmånad, og 2/3 av den etterfylgjande Heyonnir. Mellom desse månadane var det, etter den gamle tidrekninga, skote inn fire aukanetter. (Heyánnir)

02.07. 
Syftesok   Svitunnsmesse, Sviftunsok, St. Svithun, Vår Frue-dag, Maria gjesting, Maria (Vår Frue) berggang, Johannes sanctificatio, St. Erasmusmesse.

St. Svithun var biskop i Winchester, England. Død i 862. Relikviar av han vart sendt til Noreg tidleg på 1100-talet, og var å sjå i Stavanger domkyrkje, som var vigd til han. St. Svithun er Stavanger sin vernehelgen. Dagen 

er òg til minne om Maria, den dagen ho vitja Elisabeth, mor til døyparen Johannes. 

No skulle åkrane syftast, dvs. reinskast for ugras, etter at dei kvelden før hadde sett ein orekvist og ein einerkvist (brake) i kross på åkeren, og hadde sagt fram: «No vil eg syfta sorken (ugraset) av åkeren, og setja att or og brisk (brake), so han kan verta både stor og frisk.»

Slik vêret var den dagen (Sviftunsok), skal det halda seg til Olsok. Tidest kjem det ein flaum då, olsokflaumen.

Merke: Maria med tre aks, bispestav, biskop, sol, hovud med krans, to krossa kvistar, alter, blomekrans, ljå.

08.07  
St. Sunniva   Seljemannen, Seljumannsmesse, Kjell, Kjell fut.

St. Sunniva er vernehelgen for Bergen. Segna seier at ho var kongsdotter frå Irland. Med eit stort skip, og stort fylgje, rømde ho frå ein friar. Skipet rek over Nordsjøen, og havarerte på øya Selje i Nordfjord. Den kvinnekjære Håkon jarl sende hærmenn, for å jaga dei til sjøs att. (?) Sunniva, og folket hennar, hadde då 

gøymt seg i ei hole. Store stykke av fjellet fall ned, og stengde inngangen til hola. Seinare såg folk eit uforklarleg lys over staden. Olav Tryggvason, og biskop Sigurd, fekk vita om dette, og grov fram dei omkomne. Lekamen til Sunniva var heilt uskadd, og utan teikn til nedbryting. Lekamen hennar vart lagt i eit skrin (966), og i 1170 ført til domkyrkja i Bergen, og plassert på høgalteret der.

I landet elles vart dagen kalla Kjell fut, etter St. Killian, som opphavleg var frå Skottland, og vart biskop i Wurzburg i Tyskland. Han døydde for trua si i 689. 

Det var no ventande at folk kunne ta til med slåtten.

Merke: Hole med kross, trefork, hole, rive.

10.07.
 Knutsok.  Kong Knut,  St. Knut, Knut med ljåen.

Knud Svendsøn, dansk konge, fødd i 1040. Han ivra sterkt for å auka kyrkja si makt. Han gav strenge reglar å leva etter, og la harde skattar på folket. Etter eit mislukka tokt til England, vart han drepen i St. Albanskyrkja i Odense, den 10. juli 1086. 

Presteskapen sette i verk tiltak for at han skulle kanoniserast (av paven ropast ut til helgen), og det lukkast i 1101. Knud den heilage er Danmark sin vernehelgen.

Merke. Rive, ljå, spyd, krone i rikseplet, rikseple, sverd.

14.07. 
 Midsumardagen.

Den gamle, som fall midt mellom 14. april og 14. oktober, sumarhalvåret. Slåtten må no vera i full gang. På den tida måtte havren ha skote.

Ordspel: Skyt ikkje havren før olsok, får me dårleg korn.

Merke: Sol, tre med lauv, aks med korn.

15.07. 
 Apostlane deler seg. (Går kvar sine vegar)

I det 9. og 10. hundreåret heldt dei fest for dei tolv apostlane. 

Merke: Port, stjerner, rive, tolv stjerner, bispestav, grein, halv kross

20.07.  
Maria vassause.  St. Margaretha,  Margarethe Magdalena, Margitmesse, Maria med boka.

Sidan det 12. hundreåret har dagen vore vigd til den heilage Margaretha av Antiokia, i Syria. Segna vil ha det til at då far hennar fekk vita at ho hadde vorten kristen, jaga han henne heimanfrå. I året 307, under keisar Diokletian, leid ho ein ofseleg død, på steiler og hjul. Vernehelgen for fødande kvinner. 

No måtte slåtten ha kome langt på veg, og ein ottast for regnbygene, som kunne vera kraftige på denne tida.

Fekk ho Mari vassause noko i ausa si, vart det vandt å få høyet turt. Vart jorda oppbløytt, så kom ho ikkje til å turka så pass at høyet kunne bakketurkast.

Merke: Krone, glorie med kross, hjul, ause, sol, bok, kross, greip. 

22.07. 
Maria stol.  Magdaliamesse,  St. Maria, Magdalidagen, Marin Magelin, godvêrsbønedagen

Til minne om Maria Magdalena. Av henne dreiv Jesus ut sju vonde ånder. Sidan fylgde ho Jesus, og var til stades under krossfestinga, og ved Jesu grav påskedagsmorgonen. 

Det er sagt at Maria Magelin var so høgt vyrd i himmelen, at jomfru Maria let henne få stolen sin. I gamle dagar skulle kvinner som vart krenka, gå til skrifte sundagen etter.  

Vernehelgen for angrande syndarar, vinhandlarar og frisørar.

Merke: Sol, krone, stol, salvekrukke, kross, greip.

23.07.  
Hundedagane går inn.

Hundedagane er den tida i året at sola står i Løve-teiknet, kring 23. juli, til om lag 23. august. Truleg skriv namnet seg frå det gamle Egypt. Sola og Sirius (Hundestjerna) gjekk opp om lag på same tid på døgeret. Det er på denne tida den årlege Nil-flaumen set inn. Nil-flaumen førte mykje slam med seg. Mykje av slammet vart liggjande att på dei store flatene. Slammet var særs grøderikt. 

Nilen er no regulert, med Aswan-dammen. Både flaumen og avsetjinga er difor ikkje lenger aktuelle. 

Hundedagane er jamt over den varmaste, og mest fuktige, månaden i året. Alt av matvarer har særs lett for å surna, og å rotna. På Austlandet vart hundedagane difor kalla «røtmånen». Det heitte seg mange stader at hundane no hadde lett for å få hundegalskap.

Løva er eit av dei tolv teikna i Dyrekrinsen. Dyrekrinsen er viktig for astrologane. Det ser ikkje ut til at det har noko å seia for dei at desse stjernebileta dreier i forhold til Jorda, og vert soleis, etter lang tid, å finna andre stader på himmelkvelven. (Lang tid vil her seia millionar av år).

Vêrmerkja er noko sprikande. Til dømes kunne fyrste dagen vera avgjerande for heile perioden. Slik vêret var dei fyrste tre dagane, ville det vera i tre veker frametter, eller dersom hundedagane gjekk inn med regn, ville dei gå ut med turke, og omsnudd.

24.07. Kristina

Merke. halv kross.

25.07. 
Jakobsmesse. Jacoi apostoli, St. Jakobsok, Jakob Våthatt, Jakob Skoddefol, Kristoffer, som levde på 200-talet.

Skoddefole er eitt av namna på enkeltbekkasin. Mekregauk, horsegauk, humregauk, jordgeit og myrbukk er andre. Folk hadde merkt seg at mekringa gjerne varsla uvêr. Dei hadde ymse åtgjerder for å trolla vekk det stygge vêret, som dei trudde budde i denne fuglen. 

Minnedag for apostelen Jacob, som vart avretta i Jerusalem, under Herodes Agrippa, i året 44. I det sjuande hundreåret vart leivningane hans flytta til Santiago de Compostela i Spania, der han hadde sitt livsverk. I mellomalderen var det stor valfart til grava hans. Han er Spania sin nasjonalhelgen.

Primstavmerket hatten kan opphavleg ha vore ein pilegrimshatt, slik han er framstilt i kyrkjekunsten. Jacob er vernehelgen for reisande, sjøfarande, mot ein vond og brå død, uvêr og andre fårer.

Merke: Bøketre, kross, toarma kross, sverd, hatt (regnhatt) som det dryp av, boge, musling. 

26.07 St. Anna
Mor til jomfru Maria. «Annadagen» i den katolske kyrkja.

Erkebiskop Aslak Bolt fastsette i 1436 at 9. desember skulle vera Anna-dag i Nidaros.

Merke: Pil, grein.

27.07.
Sjusovardagen  Septem dormientes - dei sju sovarane.

Etter ei legende om sju unge kristne menn frå Efesos, som under keisar Decius, 249-251, vart mura inne i ei hole. 200 år seinare vart hola opna att. Mennene var framleis i live, men sov. Dei vakna og vedkjente seg trua, før dei døydde.

Slik vêret var denne dagen, skulle det halda fram i sju veker.

29.07. 
Olsok  Olavi regis & martyris. St. Olav, Olav digre, Store Olsok. Minnedag for Olav Haraldsson den heilage, 995-1030.

Konge i Noreg frå 1015 til 1028. Han fall på Stiklestad 29. juli 1030, under freistnad på å ta attende kongemakta som han hadde mista. Han var ein streng og hardvoren regent. Folket reiste seg mot han, og han 

laut røma frå landet. «Kristmennene» på Stiklestad var for ein stor del ikkje-kristne røvarar og illgjerdsmenn, som han hyrte i Sverige. Ikkje lenge etter han fall, gjekk det gjetord om fleire underverk ved liket hans. Blinde fekk att synet, og mange fekk bøta på andre skavankar. Etter kvart tok folket til å sjå på han som ein martyr. Seinare vart leivningane hans sette inn i Nidaros domkyrkje. Gjennom heile mellomaldren var Nidarosdomen den mest søkte valfartsstaden i norderlanda, endåtil kom det folk ifrå Sentral- og Sør-Europa. Hovudtyngda av olsokfeiringa går i dag føre seg i Trøndelag, og på Færøyane. 

Men spreidd ut over landet vert det skipa til ulike former for samkomer, også i våre dagar. 

Olsok var ein viktig merkedag for vêret. Vart det no omslag i vêret, ville det vêret halda fram til Barsok, som var den 10. august. På Frosta heiter det: Er Olav våt, skal bonden hausta med gråt. Og fell olsok på fullmåne, vert vinteren hard.

Merke: Øks, høygreip.

AUGUST

Dette er vår åttande månad, og den sjette - Sextilis - etter den romerske. Gajus Octavius, 63 f.Kr - 14 e.Kr., og var systerson til Cæsar. I år 27 f.Kr. vart han den fyrste keisaren. Det romerske senatet gav han namnet Augustus. Seinare vart namnet teke i bruk som tittel. Denne månaden var slutten av månaden Heyánnir (Heyonnir) og 2/3 av Tvimånad. No var det mykje om å gjera å berga høyet i hus. 

01.08 
Per Vinkel  Pævinkel. St. Peters fengsel, Petri vincula, Petrus in augusti (Peter i halsen på). Peder vindfella, St. Petersdag om hausten.

Til minne om apostelen Peter sitt fangenskap i Jerusalem. Det var ein av dei farlegaste dagane i året, for på denne dagen vart erkeengelen Lucifer utvist frå himmelen. Kven kunne vel vera sikker på at han ikkje hemna seg på menneska? Slik vêret er denne dagen, vert det i tre veker framover.

Merke: Nøkkel, lenkjer, kross med glorie, halv kross.

Nøkkelen viser St. Peter som dørvakt i himmelen.

03.08  
Vesle olsok.  Inventio Olavi, Olsok siare, Olsok andre, St. Olav oktav, St. Olav translation (Overføring).

Dagen er vigd til Olav den heilage, som då vart grave opp frå sandbankane ved Nidelva, og flytta til Klementskyrkja i Nidaros. 

Denne dagen skulle ein fara til støls og eta olsokgraut. Tida mellom dei to olavsdagane, vart titt kalla Olavsmessekroken. 

Merke: Lita Olavs-øks.

04.08. 
Dominicus confessor  Grunnla dominikanarordenen.

Merke: To krosslagde horn.

06.08. Kristi forklaring. (transfiguratio, jfr. Matteus, kapittel 17)

10.08. 
Larsok St. Laurentius, Larsmesse, Lafranzvaka, Lavransmesse, Lauransok.

Minnedag for Laurentius, diakon i Roma, fødd i Spania. Under kristenforfølginga nekta han å levera ut kyrkja sine skattar, og vart difor steikt til døde på ei rist, den 10. august 258, under keisar Valerius. Han skal ha gjeve mange blinde synet attende. St. Laurentius er vernehelgen for dei fattige. Ein trong ikkje sjå etter nypotetene før Larsok, sa dei på Vestlandet. Slik vêret var på Larsok, ville det vera til Barsok (24. august).

No måtte slåtten vera avslutta.

Merke: Rist.

15.08. Maria himmelfart  Assumptio Mariae. Marimesse, Vår Fruedag dyre.

Til minne om Maria sin himmelfart. Det er ikkje mindre enn fire marimesser: 25. mars, som gjev  varsel om vêret, 22. juli, 15. august og 8. september, som alle er knytte til årsgrøda. Her i norderlanda gjekk ein alltid med stor otte for uvêr, som kunne øydeleggja voksteren. Difor vende dei seg til møya Maria, med bøn om gode 

haustingstilhøve. Maria møy skulle ha stor makt i himmelen, og hadde nøkkelen til himmelporten. Difor heidra dei henne med å gje dei fagraste blomane namn etter henne, så som Maria nøkleblom, Maria gullsko, Marikåpa. Sjølv var ho den fagraste mellom skapningane. I høglandet kunne ein no venta nattefrost. Somme stader vart dei næraste dagane kalla jamdøgera om hausten. 

Haustjamdøger kunne elles veksla i tid, frå 29. juli til 29. august. No kunne ein venta mognande korn. Først ute var byggen, sidan kom havren.

Merke: Mariakrone, havre i aks, urtekost, kross.

16.08. 
Rugdagen. St. Rufus. St. Rochus 1295-1327. 

Han pleidde dei pestsjuke, og er deira vernehelgen. 

Namnet minner om rug, og difor vart det sagt at no måtte vinterrugen i jorda. 

20.08. 
St. Bernhard   Bartholomei apostoli. Bernhard frå Clairvaux, 1090-1153. 

Bernhard var av fornem ætt, men valde munkelivet i den strengaste forma, i klosteret Citeaux (latin: Cistercium). Han grunnla eit dotterkloster i Clairvaux. Bernhard gjorde cisterciensarordenen til den sterkaste og største av munkeordenane i tida. Han var den førande personlegdomen på 1100-talet, og fekk slutt på usemja om og mellom pavane. Kanonisert i 1173.

23.08. 
Siste hundedagen.

24.08. 
Barsok  St. Bartholomeus, Bardonsok, Bukkekniv, Ber-Suku, Bertil Bryte Strå.

Bartholomeus var ein av dei tolv apostlane som skal ha drive misjonsverksemd i India. Hertil kjem at han skal ha omvendt kongen av Armenia. Kongen sin bror, som ikkje var kristen, fekk det ordna slik at Bartholomeus vart flådd levande, før han vart halshoggen. 

Det var no tida for å slakta dei uskorne bukkane. Seinare ville brunsten setja stygg smak på kjøtet. I innlandet var det utferdsdag, heimflytting frå sætrane. Barsokfrost var der verste av uvêra. Tida var òg farleg, folk måtte passa seg for huldrer og haugfolk, som no var ute. 

Merke: Kniv, kniv med kross, sverd, boge.

28.08. 
Augustinusmess  Augustinus Aurelius,  345-430. 

Frå Tagaste i Nord-Afrika, (i dag heiter staden Souk Ahras, i Algerie). Augustinus var den største av dei fire kyrkjelærarane i den gamle kyrkja si soge. Han skapte grunnlaget for mellomalderen sin teologi og filosofi. Han skreiv mange bøker. 

Hovudverket hans, «Dicivitate Dei», (Om Guds rike) utgjorde 22 bøker. I boka «Confessiones» (Vedgåingar)         gjev han eit gripande attersyn over det rike livet sitt. Ho er halden for å vera ei av dei finaste religionspsykologiske skildringane i heile verdslitteraturen.,

Augustinus vaks opp som ein villstyring. 33 år gamal vart han døypt, av Ambrosius. 

Han er opphavsmannen til læra om arvesynda, og om Guds frie utvelgingsnåde. I året 395 vart han biskop i Hippo. Der levde han, saman med alle prestane sine, som om det var eit kloster. Dette samlivet vart seinare førebiletet for domkapitla.

Merke: Ingen kjende.

29.08 
Johannes døyparen  Verjemesse, Hovuddagen, Andre Barsoknatta.

Døyparen Johannes vart halshoggen, etter eit innfall av prinsesse Salome, som ville ha hovudet hans på eit fat, som løn for at ho dansa for faren, og nokre gjester.

Saman med Jesus skal han ha vore oppteken i assearklosteret. 

På verjemessa måtte ingen bera sverd eller kårde. 

Merke: Sverd, kross, krone, hovudlaus kropp.

31.08 
St. Sunniva  Translatio Sunnivae. 

Minnedag for overføringa av St. Sunniva sitt skrin frå Selje til Kristkyrkja i Bergen. (Sjå 8. juli).

SEPTEMBER
September femner om slutten av Tvimånad, og første helvta av Haustmånad. 

01.09 
St. Egedius  Aegidii abbatis. Ædismesse, Yljanmesse, Yrjanmesse, Ørjanmesse, Kvernkallen.

Egedius vart fødd i Aten. Han reiste til Frankrike, der han levde som einebuar. Egedius var ein av dei 14 naudhjelparane som ein vende seg til, når fårer truga. Han døydde i 720.

Dagen gav varsel om kvernvatnet, men regna det ikkje, kunne det røyna på med å få malt kornet. Vernehelgen mot turke.

Merke: Blad, kross, grein, kvernstein.

02.09. 
Tredje Barsok

All buskap måtte no vera komen heim frå stølane og fjellbeite.

08.09. 
Vår Frue-dag om hausten.  Ativitas Mariae. 

Vår Fruedag dyre  -- sire -- sedermer. Mariamesse øvre -- siare  --førre, morsmesse.  Den katolske kyrkja lærer at Maria møy vart fødd den dagen. 

Saueklyppinga skulle no ta til. Var vêret godt den dagen, vart det òg ein god haust. Mariadagane i juli, august og september hadde alle varsel om korleis avlinga ville verta. 

Merke: Mariakrone, krone, blom, sauesaks (skjæra), hovud med krone.

12.09 
Fingergullmesse.  Susceptio sanguinis domini.

Erkebiskop Eystein baud å halda fest denne dagen, til minne om at nokre dropar av Kristi blod i 1165 kom til Kristkyrkja. Det er uvisst korleis dagen fekk namnet sitt. Det er nærliggjande å tru at desse bloddropane var lagde inn i ein gullring.

Merke: Halv sol.

14.09. Krossmesse om hausten   Crucius exaltatio.

Krossmess øvre, Vesle krossmesse, krossmess høganhelg. 

Til minne om den bysantinske keisar Heraklios, 575-641, som vann Kristi kross frå persarane i 629, og reiste han på Golgata. Slik som med Krossmesse om våren, skulle prestane gå over åker og eng, og messa om lagleg vêr, og om signing for årsgrøda, som no var komen i hus. No skulle alle led og grindar takast ned. Dagen vart rekna som den fyrste haustdagen.

Merke: Kross

15.09. Eskild  Erkebiskop, død i 1181, Roskilde og Lund.
Mykje myndig, og særs dugande. Verja kyrkja mot Valdemar I, som ville ha styringa med kyrkja. Bygde fleire kloster i Danmark.

17.09. Lambertusdagen.  Laudus av Maastricht.

20.09. 
Skogsarbeidet tek til.

Merke: Øks.

21.09 St. Matheusmesse  Mathei apostoli evangelistae

Mattiasmesse.  Mattias Lauvrivar

Minnedag etter evangelisten Matheus som var misjonær i India. Han skal ha døydd som martyr i Persia.

Folk trudde at no samla bjørnen lauv, mose og gras tl hiet.

Korn som ikkje var skore til no, ville ikkje verta folkemat.

Merke:   
Øks, fane, springande hest, bukkar, fisk.

22.09. 
Mauritiusdagen.

Berre eit svensk merke er kjent: Skjold

23.09. 
Haustjamdøger. 

Sola står i himmelekvator med senteret av solskiva. Sola står i stjernebiletet Jomfrua (Virgo).

29.09. 
Erkeenkelen St. Michaels, og alle englar sin dag. 

Matthri apostoli evangelistae. Mikkjelsmess, Mikeli, Sankte Sålemikkel

St. Michael skal stå for veging av sjelene på den siste dagen. Han skal ha synt seg over keisar Hadrian sitt mausoleum i Roma, under ein pestepidemi i 590. Mausoleet vart seinare heitande Engelsborg - Castel Sant'

Angelo. 

Ei tid, det er ikkje lenge sidan heller, rekna dei talet på sundagar ut året «etter Mikkelsmess». 

Dagen var heilagdag frå konsilet i Mainz i 813, og heilt fram til 1771. Til lang tid deretter vart dagen rekna som halv heilagdag. I den katolske verda var dagen knytt til innhaustingsfesten. Hjå oss ser det ut til å vera ei leivning etter haustblotet for Odin. 

Mikkjelsmess, jul og Marimess om våren (25. mars), vart rekna som dei største festdagane i året. I mellomalderen var folket i Møre og Romsdal, Trøndelag og Nordland  denne dagen pålagde å betala ein omframtskatt, Mikkelkornet, til Nidarosdomen. 

Med unntak for kyststroka, måtte buskapen no setjast på bås. Den fyrste snøen kunne ventast. 

Soleis seiest det i Draumkvedet:

Det var sankte sålemikkjel

han vog i skålevekt

Så vog han alle synde-såline

burt til Jesum Krist.

Somme stader er dagen kalla lauvskakaren, ettersom lauvet no bles av trea. Folk spådde no vêret etter teikn i Vinterbrauta (Mjølkevegen).

Teikn: Skålvekt, lur, boge, St. Michael sitt hovud, med stråle-ring.

30.09. Hieronymus  Eusebius Sophronius, død i 420.

Fødd i Dalmatia. Studerte i Roma, levde fleire år som asket i Syria (Antiokia) og Roma. Han vart tidleg presbytar, det vil seia «eldste», kyrkjelyden sin mest framståande medlem. Under pave Damasus reviderte han den til då brukte latinskbibelomsetjinga, som truleg vart til litt før år 200. Hans versjon fekk namnet Itala. Han arbeidde mykje med å omsetja gamaltestamentlege grunntekstar, Vulgata. Vidare har han skrive kommentarar til dei viktigaste bøkene, både i Det gamle (GT) og Det nye (NT) testamentet. 

Hieronymus er vernehelgen for dei lærde, lærarar, elevar, teologar og asketar. 

OKTOBER

Femner om siste helvta av Haustmånad, etter 14. oktober kom Gormånad, då vinterhalvåret tok til.

04.10. St. Frans (Frans frå Assisi)  Francisci leuite confessoris
St. Franciscus frå Assisi, ein av dei mest vidgjetne helgenane. I 1220 grunnla han den munkeordenen som seinare kom til å heita Franciskanarordenen. Munkane, som kledde seg i grå kuttar, gjekk under namnet Gråbrørne. 

Frans døydde 4. oktober 1226, og vart kanonisert i 1228.    

Frans var vidgjeten som dyreven. Difir er 4. oktober dyra sin dag. (Dyreverndagen) 

Merke: Kross, krone, fisk, tårn, skip, hus, tavle, saks, halv kross (av di dagen var mellom dei mindre kjende helgedagane. Meir kjent i Sverige.)

06.10 St. Eirik

Eirik Plogpenning, 1216-1250, konge i Danmark.

Eit Danmark som det den gongen sto dårleg til med. Han var i strid med både brørne sine og med kyrkja. Han vart drepen, etter åtgjerder frå ein av brørne sine, Abel. Eirik vart æra som helgen, men vart ikkje kanonisert.

07.10. Britemesse  Birgitte vidue. St. Birgitta frå Vadstena, Britemesse, Kåldagen.

St. Birgitta var svensk helgen, og ein stor forfattar. Ho vart gift i 13-årsalderen. Heilt frå tidleg barndom hadde ho syner - openberringar - og refsa både pave og presteskap for sædløyse. Openberringane vart seinare mykje omstridde, og vart avdømde på kyrkjemøta i Konstanz og Basel. Ho er halden for å vera ein av dei mest 

strålande personlegdomane i kyrkjesoga. Ho skipa klosterordenen Birgittianarordenen - ein orden der munkar og nonner skulle bu i same klosteret - berre skilt med ein mur.  Vadstenaklosteret var hovudsetet. Birgitta døydde i Roma, 70 år gamal, i 1373. Ho er gravlagd i Vadstena, og vart kanonisert i 1391. 

Denne dagen lagar bjørnen til hiet sitt. Kålen må haustast.

Merke: Krone, bok, palme, kloster, tavle, hus, skip, kross.

09.10. Dinesmesse St. Dionys. Dionysius Exigus, ca. år 500.

Skytsk kronolog, abbed i Roma. Det var han som kom fram til den kristne tidsrekninga, og som fastsette Jesu fødsel til 25. desember. Korleis han kom fram til datoen, og om Jesus vart fødd i år 0 eller i år 1, kan me ikkje finna ut noko om i dag.

Merke: Helgenteikn, fisk, flagg.

13.10. Siste dagen på sumarsida.

Sumarhalvåret er til ende. Erkebiskop Sigurd i Nidaros fastsette dagen til å vera heilagdag i 1245, til heider for alle relikviar som var i Kristkyrkja i Nidaros. Dagen vert difor kalla Relikviefest.        

ETTERORD
I det føregåande er mange av opplysingane gjevne nærast som stikkord. Andre som kan henda burde vore tekne med, er utelatne. Skulle einkvan, etter å ha lese dette fylgjeskrivet til primstaven, få hug til å gjera seg betre kjend med soga, og ikkje minst med kultursoga vår, har eg nådd målet.

Utbreiinga av primstaven var ein viktig lekk i kristningsarbeidet. Ved han fekk kyrkja høve til å øva ein stendig press på ålmugen, so dei ikkje fekk høve til å gløyma dei mange merkedagane i kyrkjeåret som dei kjende so vel etter gamalt.

I primstaven er løynd mykje av soga vår frå førkristen tid. Det er forvitneleg å lesa om kor mykje av den førkristne kulturarven som er ført over til kristentida, for å gjera overgangen til trua på Kvitekrist så lite kontroversiell som råd var. Det var berre mogleg ved at det stort sett var dei geistlege, og nokre av dei styrande, som var lese- og skriveføre, og soleis stod for den informasjonen som vart gjeven. 

Framgangsmåten deira var til tider slik at han nok ikkje hadde vorte godteken i vår tid. Kven ville vel frivillig setja liv og eigedom på spel, når krava ikkje var større enn å la seg døypa, og møta fram til messe dei dagane det var påbod om det? Ålmugen hadde berre å lystra, om dei ikkje ville ta fylgjene. Slik gjekk det ikkje lang tid før omleggjinga var ålment godteken. 

Var det store omveltingar på dette området i Noreg, var det for ingenting å rekna mot det som gjekk føre seg i Italia - i Romarriket. Frå apostlane so smått tok til med misjonsverksemda, og til kristendomen var innført ved lov i det enorme Romarriket, gjekk det mindre enn 300 år. I år 313 (Det milanske edikt, som gav full trusfridom) vart det slutt på kristenforfylgjingane, og i 356 kom det ei lov som sette dødsstraff for å tilbe gudar, utanom Jahve åleine. På kyrkjemøtet i Nikea, i 325, gav Constantin dei kristne store rettar, mot at dei på si side endra litt på si truslære. Det var på dette møtet dei 10 Guds bod vart endra. Det kan du få stadfesta om du tek deg bryet med å lesa 2. Mosebok, kapittel 20, og samanliknar med dei boda me lærer i dag. Omveltinga der var på mange måtar meir vidfemnande, i levesett og kultur, enn i Noreg.

I romarveldet var det mange gudar. I så måte var romarane romslege. Alle folkeslag sine gudar var godtekne, slik òg for dei folka romarane la under seg, jamvel både jødane og dei jødekristne sin Jahve. Dei la stor vekt på at folk måtte ha fridom til å tru på den guden dei ville. Den frie tanken var på mange vis grunnidéen  i deira politiske system. På den andre sida venta dei at dei framande folkeslaga måtte godta at romarane hadde sine gudar.

I motsetnad til dei andre folkeslaga, godtok ikkje jødane andre enn sin eigen gud, men det verste var nok at dei la vinn på å motarbeida trua på dei romerske, og dei andre framande gudane - misjonsverksemda - og på det viset vart årsak til mykje uro, i ein stat som trong all den freden og samhaldet dei kunne skapa innom grensene sine.       

Jødane var monoteistar - trudde på éin gud.  Romarane, som hadde mange gudar, og som godtok alle andre folkeslag sine, skulda dei for å vera ateistar - gudlause - og då dei dertil nekta å bera våpen, og å gå i krig, vart det etter kvart i meste laget for styresmaktene. I lang tid hadde dei sett mellom fingrane på denne underlege minoriteten. Med tida vart det altfor store vanskar med jødane sitt kjetteri, og fylgjene av verksemda deira. Til slutt måtte dei gripa inn, og dei freista å køyva den kristne rørsla. Utan at det lukkast. Medan det hjå oss først og fremst var kongane som gjekk i brodden for kristningsverket, var det hjå romarane ein liten flokk med utlendingar som førte til den store omskiftinga, som fekk fylgjer for styringsverket og ålmugen, ja, for heile verda med.

Tru korleis me ville ta imot ein liten flokk innvandrarar som ikkje berre slo vrak på kristentrua vår, men ville riva ned kyrkjer og andre gudshus, og nekta å lyda både verdslege og kyrkjelege styresmakter. Og dertil freista å endra på både riksskipinga og lovverket! Dei viste forakt for pengar, hata rikdom, lovpriste sølibatet, hadde avsky for offentlege stillingar, og nekta hærteneste. Og på toppen av alt, nekta andre religionar enn deira eigen å eksistera.

Det milanske ediktet, med sin trusfridom, vart avskipa ved at Constantin fornekta ånda i dokumentet. Med tolmod og varsemd førebur han hardnakka «Det kristne imperium». Før hundreåret var ute, var dei kristne delte opp i mange sekter og trusretningar. Etter kvart kom desse til å stå steilt imot kvarandre, så steilt at dei tok til vald og drap, for å overtyda annleis truande. Det som heidningen Constantin bygde opp av trusfridom, med store konsesjonar til kristne, reiv dei kristne sjølve ned, og vart ikkje betre enn dei keisarane som hadde stått dei etter livet nokre få år tidlegare. 

Som me alle kjenner til, breidde denne rørsla seg over heile verda. Stundom kan ein falla i tankar om dei nordiske kongane først og fremst var ute for å styrkja si eiga kongemakt, ved hjelp av læra om Kvitekrist. For var dei iherdige nok, kunne det jo tenkjast at dei ville få god hjelp av dei kristne lenger sør i Europa. I alle høve fekk desse hendingane stor innverknad på kalenderen vår, soga vår, og på dagleglivet. Og det er ikkje noko i dag som tyder på at det vil endra seg.

Fleire av merkedagane er tufta på historiske hendingar, fylte av kjærleik, sjalusi, hat, drap, politikk eller krig, og kan vera meir spanande enn nokon kriminal- eller kjærleiksroman i våre dagar. Likt med den politiske soga frå vår eiga tid, kan me ikkje alltid lita på at ho er rett attgjeven. Det er den sigrande parten som avgjer korleis soga skal lyda. Somme av hendingane er tekne opp på film, og fleire er emne for det.

Under 13. januar finn me ei interessant opplysing. Dette var nyårsdagen, etter den julianske kalenderen. Då Noreg gjekk over til den gregorianske kalendaren, i år 1700, fall det vekk 11-14 dagar, som den julianske var komen på etterskot med, samanlikna med den gregorianske. Svenskane venta endå om lag eit halvt hundre år, før dei fylgde etter. Dette med dato og tidfesting, det var ikkje så viktig på den tid. Denne nyårsdagen vart på 1200-talet nemnt som «gisladag», og 100 år seinare var nemninga «Átandidagr jol», «áttundidagr», «áttandagr», latin: Circum cicio domini. På den tida var latin kyrkje- og bibelspråket. Kva nytte den vanlege kyrkjegjengar hadde av å høyra latinske messer, kan ein berre tenkja seg. 

100 år seinare vart nyårsdagen kalla «gisladag». Men kva det tyder, har eg ikkje funne ut av. Det næraste eg har kome, er i «Ordbog over Det gamle Norske Sprog», av Johan Fritzner, utgjeve på 1880-talet. Der har han funne fram til ordet «gisl», som kan tyda:

1. Person som vert halden i forvaring som pant (trygding for eitkvart)

2. Person som er sett til å ta vare på noko.

3. Person i keisaren si teneste.

4. Vanleg fange     

På Island vart dagen til dels kalla «geisladagr». Jamvel om det også er usemje om tydinga, kan det tenkjast at ordet har samanheng med geislar, som omsett til vårt mål tyder stråler. Dei som hevdar dette, meiner at det kjem frå ei eller anna tolking av årsaka til at St. Hilarius vart kanonisert.

Det er ikkje utenkjeleg at det like snart kan vera tufta på det gamle midvinterblotet, med tilhøyrande bålfest. Midvinterblotet varde i tre netter, og var soleis ei av dei største og viktigaste høgtider i førkristen tid, vigsla til Njord og Frøy. Og ved hjelp av æsene, måtte sola ta til å stiga på himmelen att, difor var dette blotet overlag viktig. 

At ordet skulle vera ei forvrenging av «gista» - vitja nokon som gjest - er vel lite truleg.

Både på Island og i Noreg var desse dagane avsette til hingstekampar og kappkøyring. Dette har halde seg like opp til vår tid.

Det folk til vanleg var mest oppteken av når det galdt merkedagar, var vêrvarsla - langtidsvarsla. Jamvel om dei ofte sprikjer i motsett lei, var dei ikkje stort betre enn dei me får frå dagens meteorologar. Moro er det, likevel, å freista å finna attende til kven av merkedagane sine spådomar som var rette.

KJENDE SVERD I NOREGSSOGA

Dei fleste primstavane er på det næraste forma som eit sverd. Dette ikkje berre av di denne forma er handterleg, men òg av di sverdet, og då særleg eit godt sverd, var mykje av eit statussymbol. Somme av dei var utkrota og dekorerte på ulike vis, gjerne med handtak av kvalrosstann, og meir eller mindre utstasa med sølv og/eller gull. Det vart òg lagt stor vekt på utforminga av slira. Dess venare sverda var, dess høgre stod eigaren i akt og ære. Det var likevel ikkje først og fremst for dekoren smedane vart kjende. Som kunsthandverkarane av i dag, var det òg den gongen ein og annan som merkte seg ut, ikkje minst ved kor godt sverdet beit. 

Dei gjevaste smedane var å finna nede på Kontinentet. Då det vart meir allment å ferdast vidare mot aust, var det sverda frå Den nære orienten som var dei beste. For å hindra rust, vart det lagt ei hinne med bivoks på dei. Nokre sverd var så gode, at dei gjekk for å vera trollsette med ujordiske eigenskapar. Slike sverd fekk eigne namn, og vann gjetord. På primstaven som denne boka er vedlegg til, har eg gjeve opp namna på fire av dei mest kjente. Namna på dei, og på eigarane, har eg skrive med runer frå den eldre runerekkja. Så langt det er interesse for det, skriv eg òg inn eigaren sitt namn. 

Sverda den gongen var nokre fælslege våpen. Dei største måtte brukast med begge hendene, og var tvieggja. Dei mindre høvde betre når mannen i tillegg måtte ha skjold. Dei minste, saxene, var stutte og tvieggja dei med, og høvde best for småslåsting.

Skikken var at kvar mann heldt seg sjølv med våpen. Eitt av dei få unntaka var hjå Olav Tryggvason, på Ormen Lange. Då slaget på Svolder var på sitt hardaste, såg Olav at mannskapet ikkje gjekk so hardt på som dei burde. På spørsmål frå Olav om kvifor, svara dei at sverda var blitt sløve/ubeite. Heller ikkje var dei brukande, dei som vart tekne frå dei falne og hardt skadde/særde. Mange av Ormen sitt mannskap fall, men fleire kom til, etter kvart som Eirik jarl ryddja dei hine skipa. Eirik sin taktikk tykkjest å vera ukjent for sveane og danane. Olav gjekk då ned i skipet, og opna kistene med sverd, som han delte ut. Kor mykje Olav hadde av sverd, er det ikkje sagt noko om. Me veit at Ormen var mellom 140 og 150 fot, og hadde eit mannskap på om lag 600 mann. Skipet hadde eit fribord på over fem meter, og årane hadde ei lengd på 10-11 meter. Åtte mann hadde ansvaret for ei åre. Årar med so stor tyngd, måtte vera godt avbalanserte.  

SKAFNUNG

Hleidr var det norrøne namnet på Sjælland. Midt på 500-talet levde ein av dei siste hleidrkongane, Helge. Han var av skjoldungeætta. Våre norske kongar og hovdingar, var oftast av ynglingeætta. Ei tredje konge/jarle/hovdingeætt var håløygane, og det var ættesamband mellom alle. 

Kong Helge fekk ei dotter, Yrsa, med den mektige dronning Åluf i Saxland. For å løyna vanæra si, let Åluf Yrsa veksa opp mellom trælkvinnene sine. Kong Adils, i Svitjod, røva henne. Kong Helge herja noko seinare i Svitjod, og la hugen sin på Yrsa, utan å vita at det var hans eiga dotter. Med henne fekk han sonen Rolf, med tilnamnet Krake (ein skranglete, bladlaus og greinete turrbusk)   

Samanhengen kom for dagen då Rolf var tre år gamal.

Rolf var kjent for å vera ein særs dugande krigar, både på godt og vondt. Det gjekk gjetord om han, og Olav Haraldson, den heilage, nemnte Rolf som sitt store førebilete, og ville vera lik han.

Ved svik frå systera, vart Rolf drepen av verbroren (svogeren) Hjørvard. Ein av Rolf sine trufaste menn var Vøgg .(Det var han som gav Rolf tilnamnet Krake, då han bad om å verta oppteken i hirda. I staden for at Rolf vart fornærma, fekk han godhug for Vøgg, og motet hans. Rolf bad om ei «dåpsgåve» ved namngjevinga. Vøgg kunne ikkje lova anna enn at om Rolf vart drepen, skulle han ta livet av banemannen.) Vøgg drap Hjørvard, men vart sjøl drepen. Dei vart alle hauglagde der. Som skikken var, fekk dei med seg våpna i grava.

Rolf sitt sverd heitte Skafnung, og gjekk for å ha overjordiske eigenskapar. Den islandske goden og hovdingen Skegge Skinnabjørnson vart kjend med gjetordet, og braut seg inn i haugen og tok det med seg. Men sverdet som stod fast i Hjørvard, fekk han ikkje laust. Sverdet har seinare spela ei stor rolle i soga vår. 

Skegge var ein stor holmgangsmann, og eggja til holmgang, so titt han fekk høve til det. Han vart oftast kalla «Holmgangs-Skegge». I ein strid mot Gisle frå Surnadal miste han eine foten, men overlevde, og fekk trefot. Kona hans var i ætt med hovgoden Torstein Torskabit, som var son til Torolf Mostraskjegg frå Moster, som laut røma til Island i 874.

ÆTTARTANGA

Kor høgt eit godt sverd vart verdsett, kjem til uttrykk ved eit arveskifte.

Ein ferdamann som heitte Rafn var ein gong på vitjing hjå hovdingen Ingemund «den gamle», på Island. Rafn hadde med seg eit uvanleg godt og vent sverd, som vart kalla «Ættartanga». Ingemund freista mange gonger å få Rafn til å selja seg sverdet, men fekk avslag kvar gong. Ingemund fekk lurt Rafn med seg til tingstaden, der han bad om å få sjå sverdet ein gong til. Det var ikkje Rafn imot. Rafn visste ikkje at det var forbod mot å bera våpen med seg til ein tingstad. Med trugsmål om å reisa sak, kverrsette Ingemund sverdet. I skiftet etter han fekk sonen, Torstein, garden Hov, med jord og bruk. Høgne, som var farmann, fekk skipet «Stigande». Tore fekk godordet (med det vart han hovgode, med alt dette førte med seg.) Jåkul fekk Ættartanga, som ikkje var nokon dårleg arvepart.

KVERNBIT

Dette er kan henda det mest kjente sverdet i Noregs-soga. Håkon (den gode), sonen til Harald Hårfagre, vart oppseda hjå kong Adalstein i England. Korleis det bar til, er litt av ei soge for seg sjøl. Då Håkon drog attende til Noreg, for å gjera krav på landet etter far sin, fekk han med seg eit sverd som fekk namnet «Kvernbit», av di han ein gong kløyvde ein kvernstein med det. No er det slik at det skal ikkje alltid så mykje til for å kløyva ein stein, om det er gonga i han. 

Håkon gjorde god bruk av sverdet i slaget på Fitjar i 961. Striden var hard, og Håkon stridde djervt. Eirikssønene tapte slaget, og flydde til skipa sine. Under forfylgjinga fekk Håkon ei pil i overarmen. Pila reiv opp hovudarteria. Det var uråd å stoppa blodet, og då Håkon kjende at livet ebba ut, baud han folket sitt om å føra seg til Seim i Nordhordland, men han anda ut på Håkonshella. Håkon vart hauglagd med sine våpen, og i sine beste klede. 

Her endar soga om Kvernbit. Men kven veit, kan henda vil det koma for ein dag, om haugen vert groven ut. Sverdet skulle vera lett å kjenna att.

LEGGBIT

Var sverdet til Magnus Berrføtt.  (Tilnamnet fekk han av di han gjekk i kilt, som i dag er skottane sitt nasjonalplagg.)  Det var òg eit sverd utanom det vanlege. Knappen var av kvalrosstann, handtaket og hjaltane hadde mykje gull. Sjølvsagt hadde han det med seg på siste hærferda til Island. Kongen var elles utrusta med ein raud skjold, med løve av gull. Utanpå brynja hadde han ein raud kjole, med løve brodert med gulltråd. Like eins var hjelmen forgylt med ei gull-løve som dekor. Mange vil ha det til at dette var opphavet til dei seinare monarkane sine «Norske Løve», jamvel om løvemerket var vanleg å sjå kringom. 

Magnus, og flokken hans, vart lurte til å gå i eit bakhald i eit sumpområde. Irane venta på han på turr mark. Det var etter måten einfelt å ta folket hans, etter kvart som dei kom seg på land frå sumpen. Mange av folka hans flydde, med skolda på ryggen, for å verja seg mot piler. Magnus gjorde god nytte av sverdet sitt, men blei hardt skadd, og kjente at han ikkje kom seg derifrå. Han baud resten av folka sine å røma, medan det endå var tid. Vidkun Jonsson flydde ikkje, før Magnus var fallen. Han fekk med seg Leggbit, som han må ha gjeve til Magnus sin 13 år gamle son, Sverre. Det Vidkun gjorde, vart sett på som stordåd. Sverre førte resten av flåten heim att. Irane ville nok ikkje ha gjeve Magnus Leggbit med seg i grava.

LITT OM SYMBOLIKK

Eg skal ikkje her freista å gje ei fullnøyande tolking av omgrepa «Symbol og symbolikk». Til det femner det om eit for stort område. I dette vesle heftet er det òg helst litt uinteressant. Du vil kunna finna fram til det i større leksika. 

Bruken av nedteikna symbol var den første måten mennesket gjorde seg nytte av når det galdt å kommunisera med gudane, og seinare med kvarandre. Symbola vart tillagt sterke magiske krefter. Som døme kan eg peika på helleristingane som vart utført i det fri, under open himmel. I grotter og holer vart det så langt attende som for 40 000 år sidan bruka fargar, i staden for den meir tidkrevjande teknikken med å rita dei inn i fjell. Både gudar og menneske kunne sjå dei. 

Eit anna slag symbol, gjerne runer, var meint for berre gudane, og måtte vera løynde. Difor vart dei rista på steinar, som vart lagde med skriftsida ned. 

Då jødefolket kjempa for å koma seg ut av Egypt, baud Jahve at dei måtte merka dørane sine med blodet av påskelammet. Då skulle dødsengelen gå huset deira forbi, medan han tok liv hjå egyptarane, som ikkje hadde gjort det. Hjå oss vart det måla tjørekrossar over dørane der folk og fe heldt til husar, for at vonde makter ikkje skulle få makt der. Var feet utadørs, var det klokt å skjera eller brenna krossar på dei, eller svi dei med trettandedagsljoset.

Det er rimeleg å rekna med at eit ukjent tal ulike symbol vart reinska ut, då me gjekk over til kristentrua. Andre vart endra, og/eller tillagde nye meiningar. Somme var å finna i kyrkjene. Men då pietismen kom på 1700-talet vart mange kunstverk, også symbol, øydelagde.

Ein tredje måte å bruka symbol på, var å føreta spesielle handlingar. I det me i vårt overmot kallar naturreligionar, som til dømes samane sin, hadde særleg utvalde personar på seg å utøva rituelle handlingar, på same vis som prestane, m.fl. i våre kyrkjer. Dei hadde òg på seg å vera lækjarar, med dei remedia dei rådde over. Somme av dei hadde makt til på avstand å tilføra personar skade. Det kunne t.d. vera å skamfara ei dokke med nåler, eller annan kvass reiskap (ganing). Dokka var då eit symbol på målpersonen, og rituala som vart nytta var symbol for dei maktene som stod til teneste. Det er gjeve mange prov på at ganing var ein verksam trolldomskunst. Men òg det som var til bate for einkvan, kunne fjernstyrast på same viset. 

I vår kyrkje er krossteiknet nytta til nær sagt alle kyrkjelege handlingar, anten det gjeld dåp, konfirmasjon, giftarmål, død eller ynskje om å fara vel gjennom livet. I prinsippet er det ikkje stor skilnad på idéane som ligg til grunn for symbolikken i naturreligionane og i vår eiga kristentru. Både i jødedomen og i kristendomen spelar symbolikken ei stor rolle. Ettersom opphavet stort sett er det same, er mange av symbola like.

 Døme: Etter det andre av «Dei ti bod» er det forbod mot å teikna, måla eller skjera ut bilete av nokon skapning, korkje i himmelen, på Jorda, i vatnet eller under jorda. Sjå 2. Mosebok 2,3 f. For likevel å kunna synleggjera Gud, vart han attgjeven som ein trekant, gjerne med eit auga inni. Dette kan du sjå i mange eldre kyrkjer. Eg kjenner ingen jødisk eller kristen konfesjon som overheld dette bodordet. Men det er vel med dette som med så mangt anna, at høver det ikkje inn med interessene til dei som står i styringa, vert det stroke.

Det kan nemnast at m.a. krossmerket og fisken, som symbol for Kristus, var nytta i Babylon for 4000 år sidan, men kva dei stod for då, veit eg ikkje. Krossmerket går òg att som eitt av, eller del av dei fleste symbola på primstaven. 

Primstaven, og til dels skapen på han, har òg mange symbol i seg.  Nokre må vera frå førkristen tid, medan andre er nyare. I odden på primstaven til denne boka er det skore inn to, av i alt fire symbol, som er henta frå masta til Osebergskipet. Så langt eg veit, har ikkje granskarane funne ut kva dei står for. Osebergskipet er gravmæle for ei kvinne.  Mange trur at det er dronning Åsa, mor til Halvdan Svarte, som vart graven her. Det er lite rimeleg å tru at dei fire symbola er sette der på slump. Neppe nokon ville vera så djerve at dei ville skipla gravfreden med meiningslause bilete. 

Gravhaugen er frå tiåra før år 800, då vikingferdene tok til. Åsatrua (trua på Odin, Tor og kva dei elles måtte heita) var einerådande. Ingen var fritenkjarar. Trua var ein del av livet. Læra om Kvitekrist må ha vore kjent med di nordmennene i lang tid hadde hatt handelssamband med øyane i vest, og rimelegvis også med Kontinentet. Dei må ha vortne imponerte av det dei fekk sjå i kyrkjer og i kloster. Kan henda var det ein eller annan som alt då tok til å tvila på æsene.

Det eine av symbola på masta er på skap som ein orm. Det ligg nært å sjå på dette som ein eller annan samanheng med Midgardsormen. 

Det andre er dei tre samanfletta trekantane som du ser på primstaven. Det skulle ikkje undra meg om dette peikar på vår treeinige gud, det sentrale i vår religion. Men åsatrua hadde òg tre sentrale guddomar. Det var Odin (somme tider nemnt som Allfader), Tor og Yngve-Frøy.

Det tredje symbolet er krossen, som er fletta inn i ein ring. Krossar som liknar dette, finst det mange av, kringom i verda. Men ringen forvirrar meg litt. Jamt over er han symbolet for æva, jfr. gifteringen. Om så var at dette teiknet først vart teke i bruk her i landet nokre hundreår seinare, ville det ikkje vera så vanskeleg å leggja ei meining i det. Lesaren får bruka fantasien sin. Den eine forklåringa kan vera like rett som den andre.

Det fjerde symbolet er eit enkelt mannehovud, med eitkvart på tvers i munnen. Korkje det, eller noko liknande, har er merka meg andre stader. Kan det tenkjast at det er henta frå ein noko eldre kult? Det fell meg i minnet at åsatrua kan ha kome her til landet først nokre hundre år tidlegare, med dei germanske villmennene som kom, via Sør-Sverige, i åra 400-700. Det var desse røvarane og illgjerdsmennene som seinare vart vikingane, og som gav dei fredsame nordmennene eit heller dårleg omdøme.

Er dette rett, må ein kunna tru at dronning Åsa ikkje var så heilt fast i trua på dei gamle gudane, men fann det tryggast å satsa på fleire hestar, for å vera på den sikre sida. For å ty til eit sitat lagt i munnen på Peer Gynt: «Jeg kan holde mer enn mangen med dyder mine synder stangen.»

Slik ser dei ut, dei fire symbola som er funne på Osebergskipet.

Kunsten å rista runer gjekk frå mann til mann.  Det fannst ikkje skular og heller ikkje noko offentlegt organ som kunne gje førerit om korleis runene skulle formast ut.  Det førte til store ulikskapar frå eitt område til eit anna, frå eitt land og til eit anna og frå  tidbolk til tidbolk.   Med litt godvilje kan ein sjå at latinsk skrift må ha vore grunnlaget for utforminga.

Den gamle runerekkja hadde jamt over desse teikna:

